
KORRISPONDENZA

IĊ-CHAIRPERSON (Onor. Etienne Grech): Nixtieq inqiegħed fuq il-Mejda tal-Kumitat dan ir-rapport;  

Rapport tal-Kunsill tal-Maltin li jgħixu Barra minn Malta għall-2018.

DISKUSSJONI DWAR IR-RAPPORT ANNWALI 2018 MAĦRUĠ MILL-UFFIĊĊJU TAL-KUMMISSARJU GĦAT-TFAL

IĊ-CHAIRPERSON: Illum se jkollna l-preżentazzjoni tar-rapport annwali tal-Uffiċċju tal-Kummissarju għat-Tfal. U minħabba li dan is-suġġett huwa importanti ħafna u huwa ta’ interess kemm għal dan il-Kumitat kif ukoll għall-Kumitat dwar l-Affarijiet tal-Familja, deherilna li din il-laqgħa għandha ssir b’mod konġunt bejn dawn iż-żewġ Kumitati. Nixtieq infakkarkom ukoll li din il-laqgħa se tkun qiegħda tiġi streamed live u għalhekk il-midja jistgħu jkunu qegħdin jiskrutinizzawna. Għalhekk nagħtu bidu għal din il-laqgħa u nsejjaħ lis-Sinjura Pauline Miceli, Kummissarju għat-Tfal, sabiex tagħtina preżentazzjoni dwar ir-rapport annwali għall-2018 u sabiex tgħidilna aktar fuq ix-xogħol li jwettaq l-Uffiċċju tagħha.  

IS-SINJURA PAULINE MICELI (Kummissarju għat-Tfal): Sur President, bħala Uffiċċju tal-Kummisarju għat-Tfal aħna regolati bil-liġi. Kif tafu dan huwa t-tieni term tiegħi u minn hawnhekk nixtieq nirringrazzja lill-Parlament talli reġa’ ġeddidli t-tieni term tiegħi. Bħala Uffiċċju qegħdin seba’ membri u kif tistgħu taraw fuq il-powerpoint hemm imniżżel il-karigi tagħhom. Mela għandek il-Commissioner for Children, il-Head of Office li hija wkoll avukat u tagħtina l-pariri fuq ċerti każijiet, it-Task Manager, il-Project Officer, il-Policy Officer, il-Principal, is-Support Officer u d-driver. Għalkemm kollha għandhom nomenklatura differenti, però naqsmu x-xogħol bejnietna u kultant isir sforz sħiħ meta jkollna xi attivitajiet bħalma kellna l-ġimgħa l-oħra meta kellna norganizzaw il-konferenza dwar it-tfal barranin f’Malta, li hija l-aħħar riċerka li mexxejna. 

Irridu ngħidu li r-riċerka hija parti mix-xogħol li aħna inkarigati u li aħna obbligati li nagħmlu. Ovvjament mhux dejjem ikollna biżżejjed flus. Kif tistgħu taraw il-powerpoint presentation tkopri l-aħħar tliet snin peress li matul dawn is-snin ma ppreżentajniex kopja tar-rapport annwali quddiem il-Kumitat Permanenti dwar l-Affarijiet Soċjali. Għalkemm poġġejnieh fuq il-Mejda tal-Kamra m’għamilniex preżentazzjoni tiegħu quddiem dan il-Kumitat. Il-baġit tagħna huwa pjuttost żgħir u fil-fatt għandna s-somma ta’ €180,000 fis-sena, bil-maġġoranza ta’ din is-somma tmur biex tkopri s-salarji tal-maġġoranza tagħna, inkluż is-salarju tiegħi.   

Fl-aħħar tliet xhur tas-sena l-oħra kellna aħbar sabiħa għax konna ilna ngħidu li rridu nagħmlu kampanja biex nindirizzaw lill-ġenituri. Fil-fatt aħna konna qed ngħidu li l-problemi li niffaċċjaw u l-każijiet li jiġu quddiemna u l-affarijiet li naħdmu fuqhom biex it-tfal jimxu ‘l quddiem jiddependu ħafna mill-ġenituri jew minn min ikun qed jieħu ħsieb it-tfal. Min-naħa tal-iskejjel kienu qed jgħidulna li għalihom diffiċli li jilħqu lill-ġenituri u għalhekk ħsibna biex nagħmlu kampanja fuq ir-radjijiet. Din ħadnieha bħala kampanja pilota. Għamilna wkoll materjal biex inqajmu kuxjenza fl-iskejjel, speċjalment għall-Jum Dinji tat-Tfal li jiġi ċċelebrat f’Novembru u li għaliha din kellna baġit addizzjonali ta’ €45,487.  

Bħala attivitajiet diġà semmejt ir-riċerka. Imbagħad għandek ukoll it-taħriġ. Is-sena l-oħra għamilna taħriġ partikolari ħafna għall-ġudikatura għaliex nemmnu li l-maġistrati u l-imħallfin għandhom ikunu konxji mill-vuċi tat-tfal u bil-mod differenti ta’ kif jistgħu jindirizzaw il-ħteġijiet tat-tfal. Kellna wkoll awareness raising. Il-liġi tagħna tagħmilha ċara li din hija parti integrali mix-xogħol tagħna u ċjoè li nqajmu kuxjenza dwar id-drittijiet tat-tfal. Aħna dejjem ngħidu li dawn huma fuq kollox drittijiet umani b’addattament għat-tfal minħabba li huma dipendenti fuq l-adulti sakemm jagħlqu 18-il sena. Is-sena l-oħra ngħatajna l-inkarigu speċifiku li nagħmlu l-monitoring taċ-Children’s Policy li se nitkellem fuqha aktar ‘il quddiem imma aħna l-ħin kollu nimmoniterjaw l-affarijiet li jkunu qed iseħħu madwarna u noħorġu wkoll ħafna stqarrijiet u pożizzjonijiet. Il-mira tagħna ovvjament dejjem hi favur it-tfal u l-aħjar interess tagħhom.  

F’dan iż-żmien, aktar minn qatt qabel, qegħdin insiru konxji dwar il-parteċipazzjoni tat-tfal u li lit-tfal inħalluhom isemmgħu leħinhom f’kull ħaġa li hi ta’ interess għalihom. Illum nieħdu gost ninnotaw li kulħadd qed isir aktar konxju u li fl-aħħar beda jasal il-messaġġ. Il-parteċipazzjoni tat-tfal hija waħda mill-pilastri ewlenin tal-Konvenzjoni tad-Drittijiet tat-Tfal. Din is-sena l-Konvenzjoni tiċċelebra 30 sena minn mindu ħarġet u aħna se nagħlqu 29 sena mir-ratifikazzjoni tagħha. 

Imbagħad għandek l-advocacy and recommendations. Fil-fatt nagħmlu ħafna rakkmandazzjonijiet biex jinbidlu l-liġijiet u biex jitjiebu l-policies u l-prattiċi. Fl-2016 nidejna riċerka li kienet bdiet il-Kummissarju preċedenti fuq it-tfal li qegħdin taħt kura alternattiva, jiġifieri taħt kura minn foster parents. Dan kien isegwi l-istudju ta’ qablu li kien sar mill-Kummissarju ta’ qabli dwar it-tfal li qegħdin jitrabbew barra mid-dar, fosthom dawk li qegħdin fid-djar tat-tfal u dawk li qegħdin fil-foster care. Xi ħaġa importanti li ħarġet minn dak l-istudju kienet li t-tfal li jitrabbew f’ambjent ta’ familja jmorru aħjar f’ħajjithom. Imbagħad kien hemm dan l-istudju li ħareġ b’rakkmandazzjonijiet konkreti u li nieħdu pjaċir li meta ġiet imfassla l-aħħar verżjoni tal-liġi tat-tfal ... Din ilha ħafna għaddejja fil-Parlament u issa waslet fil-final tagħha u kulħadd qed jaqbel fuqha. Il-punti ewlenin li tkellimna dwarhom aħna qegħdin proprju fiha. Pereżempju t-tfal li l-ġenituri tagħhom tawhom għall-fostering b’mod volontarju, s’issa għax il-liġi għadha m’għaddietx, ma kenux jingħataw social worker. Naturalment it-tfal li kienu qegħdin jiġu fostered u ma kellhomx social worker kienu qed iħossu dak in-nuqqas. Lanqas il-foster parents ma kellhom social worker biex jiggwidahom u jgħinhom fit-trobbija tat-tfal. 

Punt ieħor importanti – u qegħdin nistennew bil-ħerqa li tgħaddi din il-liġi - huwa dwar il-fatt li t-tfal kollha se jkollhom avukat li qed jirrappreżentahom, u hemmhekk jidħol ukoll it-taħriġ għall-ġudikatura li diġà bdejna s-sena l-oħra. Ma ninsewx li aħna m’għandniex avukati tat-tfal u m’għandniex taħriġ apposta biex ikollna avukati tat-tfal. Hemm ftit imma meta tgħaddi din il-liġi se jkollna bżonn aktar għax nixtiequ li t-tfal jingħataw is-servizz proprju u addattat għalihom. Rigward l-unaccompanied minors din l-aħħar sena rajna influss minnhom. Fil-fatt għandna numru ta’ żgħażagħ – avolja għall-ewwel darba fl-istorja kellna tifel ta’ disa’ snin li kien unaccompanied – ta’ 16 u 17-il sena li suppost jingħataw legal guardian imma minħabba li l-liġi għadha m’għaddietx, dawn lanqas biss jistgħu japplikaw għal status ta’ refuġjat. Hemmhekk nixtieq insostni l-urġenza li tgħaddi din il-liġi. 

Riċerka oħra li ħdimna fuqha dan l-aħħar u li nidejnieha l-ġimgħa l-oħra għall-konferenza kienet marbuta mal-health and wellbeing of foreign children living in Malta u l-attitudnijiet tat-tfal Maltin. Dan isegwi studju li kien sar miċ-ċentru tal-wellbeing tal-Università. 

IĊ-CHAIRPERSON: Tal-Fondazzjoni tal-President? 

IS-SINJURA PAULINE MICELI: Le, m’għandhiex x’taqsam. Dan huwa ċentru tar-riċerka tal-Università u għandu x’jaqsam mar-reżiljenza u l-wellbeing tat-tfal. Dan l-istudju kien fuq tfal Maltin. Aħna mmorru fl-iskejjel u mmorru fiċ-ċentri fejn jinżammu tfal kemm barranin kif ukoll Maltin u għedna li ħadd ma jaf kemm għandna minn dawn it-tfal, kif inhuma sejrin, minn fejn kienu ġejjin u kif qed jintegraw ruħhom fostna. Fuq kollox ħadd ma kien jaf kif it-tfal Maltin qegħdin jiġu influwenzati minnhom. Għandi pjaċir ngħid li dan ħadilna ftit aktar minn sentejn u rnexxielna nlestuh. Ħdimna ħafna u lestejnieh u ħarġu riżultati interessanti minnu. L-influwenza tat-tfal barranin tidher li għandna l-maġġoranza assoluta minn dawk li ġejjin minn pajjiżi tal-Unjoni Ewropea, ta’ tfal li ġejjin minn pajjiżi tal-Punent u dawk imorru tajjeb u m’għandhomx problemi. Il-wellbeing tagħhom huwa tajjeb u jmorru tajjeb ukoll mat-tfal Maltin u t-tfal Maltin jaċċettawhom qishom ħuthom. Imma mbagħad hemm problemi bit-tfal li ġejjin minn pajjiżi Afrikani jew minn East European Countries jew Asjatiċi. Hemmhekk teżisti aktar tendenza ta’ preġudizzju u fl-iskejjel għandhom problema bil-lingwa. Min-naħa tagħna qegħdin noħorġu bir-rakkmandazzjonijiet u se nimbottaw biex dawn l-affarijiet jitranġaw. 

Fil-konferenza stedinna ħafna għalliema għax meta jkollhom tfal barranin li jidħlulhom f’kull żmien tas-sena la jkun tajjeb għat-tfal u lanqas għall-għalliema. Il-problema tal-lingwa hija wkoll realtà u waħda mir-rakkmandazzjonijiet hi li fl-iskejjel jingħataw aktar sapport, speċjalment fejn hemm ħafna tfal barranin peress li dawn mhumiex imqassma b’mod uniformi ma’ Malta kollha. Dik ukoll hija waħda mir-rakkmandazzjonijiet li għamilna. Meta tkellimna u investigajna l-attitudnijiet tat-tfal sibna li l-aktar li huma kontra l-barranin huma dawk li fil-klassi qatt ma kellhom tfal barranin jew ftit li xejn kienu esposti għal tfal barranin. Imbagħad fejn għandek numru sostanzjali ta’ tfal barranin ġol-iskola l-Maltin u l-barranin jilagħbu flimkien u jagħmlu ħbieb. Irridu noqogħodu attenti wkoll li ma jinħolqux gruppi etniċi f’dawn l-iskejjel, fejn jibdew jinġabru ċerta klikkek li jistgħu jkunu ta’ influwenza ħażina kemm fuqhom infusho m, kemm fuq is-soċjetà u kemm fuq it-tfal l-oħra. Allura dik ukoll hija xi ħaġa li rridu nindirizzaw.  

F’dak li għandu x’jaqsam mat-taħriġ qegħdin nipprovaw nagħmlu li nistgħu. Is-sena l-oħra għamilna taħriġ għall-ġudikatura u minn 50 attendew mat-30 maġistrati u mħallfin. Ġibna kelliem barrani fuq interviewing skills għat-tfal u għamilna seminar ta’ ġurnata u nista’ ngħid li morna tajjeb. Il-ġudikatura ħadu gost li xi ħadd qed jgħinhom u qalulna li huma ma kellhomx taħriġ fuq kif jindirizzaw lit-tfal. Issa nittamaw li jkollna aktar okkażjonijiet biex nagħmlu dan it-tip ta’ taħriġ. Fil-fatt applikajna għal aktar fondi biex inkunu nistgħu ndaħħlu t-taħriġ bħala xi ħaġa regolari fil-programm tal-attivitajiet tagħna. Nagħmlu wkoll awareness raising u nwasslu l-messaġġ tal-Konvenzjoni tad-Drittijiet Umani tat-Tfal. Din hija biċċa xogħol diffiċli u biċċa xogħol li tibqa’ sejra s-sena kollha. Pereżempju bħalissa għandna grupp ta’ tfal li ġbarniehom mill-iskejjel u qed nagħmlu seminars magħhom biex imbagħad il-vuċi tagħhom tinstema’ ukoll f’fora internazzjonali fejn isiru l-laqgħat tal-Kummissarji għat-Tfal Ewropej.  

Meta sirt Kummissarju, fil-World Children’s Day, kienet tiġi organizzata event barra fejn ma kienx ikun hemm il-parteċipazzjoni tat-tfal kollha. Jien dejjem ħassejt li għandna nilħqu kemm nistgħu tfal, u jekk qed nagħmlu ċelebrazzjoni għat-tfal, l-aħjar li ninkludu lilhom. Ħallejna f’idejn l-iskejjel wara li stedinna l-iskejjel kollha u tajniehom l-għajnuna tagħna biex jibdew jiċċelebraw kull sena dan il-jum bil-mod tagħhom. L-importanti hu li fl-attivitajiet li jsiru l-aċċenn ikun fuq id-drittijiet tat-tfal. Kif tistgħu taraw fuq din l-islide l-ewwel darba li għamilnieha kellna l-parteċipazzjoni ta’ 50 skola. Ipprovajna ninvolvu wkoll lill-kunsilli lokali imma kienu biss waħdiet dawk li pparteċipaw. Fl-2017 l-iskejjel żdiedu għal 60 mentri fl-2018 żdiedu għal 70. Kull darba nqassmu r-riżorsi kemm individwali lit-tfal kif ukoll lill-iskejjel. Bdejna wkoll id-drawwa li ngħinuhom b’kotba li jgħinu fil-literacy biex it-tfal inħeġġuhom jaqraw aktar. 
Bħala awareness raising campaign kellna wkoll il-BeSmartOnline, li hija attività importanti wkoll. Dan kien proġett li nħadem mal-MCA, mal-Edukazzjoni, mal-Appoġġ u ma’ partners oħrajn. Ilna napplikaw għall-fondi Ewropej għal dawn l-aħħar tmien snin għal dan il-proġett. L-iskop ewlieni tiegħu hu li nrawmu kuxjenza dwar l-użu safe u ħieles mill-periklu tal-internet, speċjalment fost it-tfal. Kull sena nagħżlu tema ġdida għax hemm ħafna temi. Nafu li l-internet u l-użu tal-gadgets fit-tfal hija xi ħaġa li tinkwieta lil kulħadd; ġenituri, nanniet, eċċ., u l-importanza li nsibu bilanċ bejn il-ħajja online u l-ħajja offline. Jekk ngħallmu lit-tfal, imqar nibdew minn hemmhekk biex il-ħin li nallokaw inqassmuh għax it-tnejn huma importanti, inkunu diġà mxejna pass. Imbagħad, sintendi, nedukawhom dwar il-perikli li jistgħu jiltaqgħu magħhom u kif jistgħu jevitaw dawn il-perikli. 

Għandek il-parteċipazzjoni taż-żgħażagħ ukoll. Bħala Kummissarji Ewropej tat-Tfal aħna dejjem nagħżlu tema u din is-sena t-tema li għażilna kienet dwar id-digital rights tat-tfal Ewropej għax hija tema komuni u tema li tinkwieta lil kulħadd kullimkien. Għandek il-media campaigns u l-ewwel waħda li bdejna kienet parti mill-BeSmartOnline. Dik kienet saret b’kollaborazzjoni għax dakinhar ma kellniex fondi biex nagħmluha waħedna. Kif għedt dik il-kampanja kienet iffokata fuq l-użu tal-internet u kienet immirata għal kulħadd, imma l-aktar għall-adulti. Konna għamilnieha ma’ Magic Malta u kienet qisha esperiment. Meta rajna li morna tajjeb għamilna l-kuraġġ biex nagħmlu aktar kampanji. 

Is-sena l-oħra, kif diġà semmejt, għamilna kampanja mmirata għall-ġenituri. Qbadna l-aktar stazzjonijiet li jisimgħuhom il-ġenituri bi tfal żgħar u żgħażagħ u għamilna tliet xhur inxandru 20 messaġġ differenti. Numru żgħir minn dawn il-messaġġi kienu bl-Ingliż għax nafu li meta jkunu fuq stazzjonijiet tal-mużika jkollok il-barranin li qegħdin jisimgħu wkoll. F’dawn il-messaġġi kellek hints biex jgħinu lill-ġenituri. Użajna l-istess messaġġi biex inferrxuhom fuq is-social media u ħadna sehem ukoll f’ħafna programmi televiżi biex inwasslu l-messaġġ tagħna. Kien hemm stazzjonijiet li minn rajhom bdew ixandru l-messaġġi tagħna u jitkellmu dwarhom ukoll. Kif tistgħu taraw fuq l-islides hawnhekk hemm aktar affarijiet li għamilna bħala awareness campaign, fosthom press statements ta’ temi li nkunu qed nitkellmu dwarhom jew li jkunu fuq il-midja dik il-ħabta. Imbagħad ikollna aktar coverage tagħhom għax nieħdu sehem fil-programmi. Għalina l-preżenza tagħna fil-midja hija parti mix-xogħol tagħna wkoll.  

L-Uffiċċju tagħna huwa responsabbli wkoll mill-monitoring tas-servizzi li jingħataw it-tfal. Inżuru l-postijiet fejn jinżammu t-tfal u kważi kull sena nipprovaw induru d-djar kollha. Għandna tfal li qegħdin jgħixu fid-djar tat-tfal u fil-flatlets magħmulin apposta għalihom. Bi pjaċir ninnota li għalkemm fil-lingwaġġ komuni kultant insejħulhom istituti, dawn mhumiex istituti għax mhumiex aktar rakkmandati imma ġew addattati u nbiddlu fi flatlets żgħar biex dawk it-tfal li m’għandhomx dar tagħhom ikunu qegħdin f’komunità ċkejkna li tixbah lil familja. U nista’ ngħid li qegħdin jagħmlu biċċa xogħol tajba. Ma naħsibx li nistgħu noqogħdu mingħajrhom għax għandek tfal li ma jistgħu jgħixu mkien. Ġieli jkollok tfal li ngħataw għall-fostering u ma jmorrux tajjeb hemmhekk għal darba, tnejn, tlieta, u l-uniku post fejn iħossuhom komdi u li jistgħu jimxu ‘l quddiem ikun proprju f’dawn id-djar residenzjali.  

ONOR. IVAN BARTOLO: Dar San Ġużepp hekk hi? 

IS-SINJURA PAULINE MICELI: Dik tiġi taħt entità oħra. Għandek ukoll ta’ Fra Diegu fejn fiha għandek section għall-bniet u section għas-subien. L-Appoġġ jipprovdi wkoll alternative accomodation b’appartamenti li fihom ikunu jistgħu jgħixu l-aħwa u magħhom ikollhom social workers 24/7. Dawn ikunu qed jiġu kkurati f’appartament kif ikunu n-nies l-oħra. Meta għandek żgħażagħ, speċjalment dawk li jkunu xi ftit problematiċi m’intix se ssibilhom foster parents u allura dawn ikunu jistgħu joqogħdu f’dawn l-appartamenti apposta. Naturalment għandna bżonn aktar djar għax għandna tfal li qegħdin jistennew li jinħarġu mid-dar biex jingħataw ambjent aktar san u ambjent li jgħinhom jiżviluppaw. Dawn it-tfal kollha minuri, jiġifieri qed nitkellmu fuq djar għall-minuri, bl-aħwa jinżammu flimkien. (Interruzzjonijiet) Aħwa subien u bniet ikunu flimkien però jkollhom kmamar tas-sodda differenti. Dawn id-djar jieħdu ħsiebhom l-Appoġġ.  

IĊ-CHAIRPERSON: Mal-minuri fil-flatlet ikun hemm xi ħadd li jissorveljahom? 
IS-SINJURA PAULINE MICELI: Iva, ikun hemm xi ħadd magħhom il-ħin kollu. Hemm social workers li jaħdmu bix-shift lejl u nhar għax għandek tfal li għadhom żgħar imma anke dawk li għandhom 16-il sena jkollhom social worker. F’każijiet diffiċli immens ġieli jkun hemm is-security. Però nerġa’ ngħid li għandna nuqqas ta’ postijiet alternattivi. Naf li qiegħda ssir drive biex ikun hawn aktar koppji li jidħlu għall-fostering u min se jidħol għaliha għandu biċċa xogħol diffiċli ħafna għax it-tfal li jinħarġu barra mill-familja tagħhom, speċjalment meta ma jkunux żgħar ħafna, ma jkunx faċli biex trabbihom għax dawn ikunu diġà assorbew ħafna mill-attitudnijiet, mill-atteġġjament u mill-esperjenzi trawmatiċi li kellhom fid-djar tagħhom. Jiena nagħmel appell biex ikun hawn aktar minn dawn id-djar ... (Interruzzjonijiet) Postijiet fejn jinżammu tfal li għandhom bżonn ta’ kura alternattiva mhumiex sptarijiet. Mount Carmel kien jintuża għal dan il-għan u sa ċertu punt għadu jintuża sal-lum. Pereżempju għandek il-YPU imma dan mhux post għat-tfal għax issa huma stabbli biżżejjed biex jgħixu fil-komunità. Madankollu m’hemmx post alternattiv fejn jistgħu jinżammu.  

IĊ-CHAIRPERSON: Il-KIDS taħt min jaqa’? 

IS-SINJURA PAULINE MICELI: Il-KIDS hija tar-Richmond Foundation. Għandek tfal li jitkeċċew minn kullimkien u dik hi r-realtà li rridu nindirizzaw. Irid ikun hawn servizzi verament speċjalizzati biex dawn it-tfal jingħataw l-attenzjoni u l-kura meħtieġa għax jekk nieħdu ħsiebhom illum nevitaw aktar problemi ‘l quddiem. Għalhekk irridu nagħtuhom mudell ta’ kif tista’ tkun ħajja normali ġo familja.  

Veru li dawn id-djar jiswew ħafna flus imma l-ħteġijiet tat-tfal huma dawk li huma u hawnhekk għandna napprezzaw aktar l-irwol u l-għajnuna li għandha tingħata lill-ġenituri naturali u lill-ġenituri li qed jagħmlu l-fostering għax, fl-aħħar mill-aħħar, din se tkun a win win situation għal kulħadd, inkluż għall-Istat. 

Issa niġu għan-National Children’s Policy li tnediet u li bdejna nimmoniterjaw mis-sena li għaddiet. Meta ngħatajna l-inkarigu biex nimmoniterjawha għamilna bord u tlabna lill-ministeri kollha li b’xi mod għandhom x’jaqsmu mat-tfal - għax il-politika nazzjonali tat-tfal tolqot kull settur tal-ħajja tat-tfal – u tlabniehom jibagħtu rappreżentant. Fil-fatt minn hawnhekk nixtieq nirringrazzja lill-Ministri talli bagħtu rappreżentant biex naraw x’qed isir u x’mhux  qed isir ħalli mbagħad inkunu nistgħu noħorġu r-rapport. Billi ridna l-parteċipazzjoni tat-tfal l-Uffiċċju tagħna pproduċa l-politika għat-tfal u t-tifsira tagħha dawwarnieha f’forma ta’ storja u qed induru biha fl-iskejjel. Bdejna nniedu l-parteċipazzjoni u l-moniteraġġ mat-tfal is-sena l-oħra fil-World Children’s Day u kontinwament nagħmlu workshops mal-iskejjel fuqha. 

Ir-Rights 4U hija attività li l-Uffiċċju ilu ħafna snin għaddej biha u għadna nagħmluha għax kull sena nistiednu lit-tfal li jkunu bejn it-13 u l-15-il sena u nagħmlulhom jumejn live in. F’dawk il-jumejn nagħmlulhom ħafna attivitajiet dwar temi partikolari. U llum bl-użu tal-komunikazzjoni diġitali din tidħol ħafna fiha u saret popolari ħafna. Induru wkoll l-iskejjel biex inħajru lit-tfal jipparteċipaw. L-ewwel għamilt referenza għall-ENYA, fejn hemmhekk ukoll jieħdu sehem it-tfal tagħna. Nieħu pjaċir ninnota li aħna qegħdin minn ta’ quddiem fil-pajjiżi Ewropej li f’dawn il-fora dejjem nipparteċipaw bit-tfal. It-tfal nagħtuhom il-vuċi imma mhux kulħadd huwa konxju. 

Is-sena l-oħra s-saħħa mentali kienet it-tema ewlenija flimkien mal-addozzjoni tat-tfal minn pajjiżi differenti. U bħala parti min-network Ewropej ħriġna l-pożizzjoni tagħna. Bqajna nagħmlu ħafna focus groups u nieħdu sehem f’ħafna konferenzi fejn it-tfal ftit jew wisq huma affettwati bħal pereżempju l-vjolenza domestika. Din hija xi ħaġa li aħna nkunu involuti fiha għax l-impatt fuq it-tfal huwa xi ħaġa li tikkonċernana. Bħalissa qiegħed isir l-Annual General Meeting tal-Eurochild u aħna qed nipparteċipaw fih ukoll.  

Nagħtu wkoll premijiet li jitqassmu f’Jum il-Premju jew f’ċelebrazzjoni fl-iskejjel lil dawk it-tfal li jkunu wrew interess jew li l-iskola tinnominahom minħabba s-sehem tagħhom biex jgħinu lil tfal oħra. Bil-liġi tagħna għandna l-Kunsill għat-Tfal, li huwa kunsill konsultattiv. Veru li ma tantx niltaqgħu matul is-sena imma fih għandna rappreżentanti mill-Ministeri u t-tfal jeleġġu lilhom infushom meta jkun hemm dawn il-gruppi tar-Rights 4U u tal-ENYA biex il-vuċi tagħhom tkun tista’ tinstema’ wkoll. Meta jkollna dawn iż-żgħażagħ fuq il-kumitat ninnotaw kemm jagħtu input interessanti u input tajjeb. Is-sena l-oħra nnotajna interess qawwi mill-kunsilli lokali biex ikollhom il-kunsill tagħhom tat-tfal. Pereżempju tajna l-għajnuna tagħna lill-Kunsill Lokali tas-Siġġiewi u tal-Ħamrun biex jagħmlu dawn il-kunsilli. Ovvjament nieħdu gost jekk ikun hawn aktar kunsilli lokali li jieħdu din l-inizjattiva u jkollhom huma wkoll il-kunsill tat-tfal. Aħna ngħinuhom kemm nistgħu biex jagħmlu dan u nittamaw li magħhom inkunu nistgħu naħdmu fuq il-proġett ta’ riċerka li għandna f’moħħna għal din is-sena u li huwa fuq “Putting Children at the heart of Urban Planning”. Dan nixtiequ naħdmuh mal-kunsilli lokali u parti minnu jkun riċerka u parti minnu jkun proġett. 

Attendejna diversi konferenzi internazzjonali - dan huwa suġġett li qed jinteressa lil ħafna pajjiżi – marbuta mal-fatt li fl-urban areas hemm nuqqas ta’ spazji għat-tfal u għall-komunità. Darba minnhom xi ħaġa li kienet laqtitni kienet li jekk inħarsu lejn l-ibliet ewlenin Ewropej insibu li fihom ma tarax tfal! It-tfal ma tarahom imkien f’dawn l-ibliet u qisu li ċ-ċentru qiegħed biss għal min hu b’saħħtu, għal min għadu żgħir u jista’ jaħdem u jikontribwixxi. L-idea hi li l-ibliet għandhom ikunu wkoll postijiet fejn il-komunità tista’ trabbi t-tfal tagħha u li dawn jistgħu jsibu l-ispazji biex it-tfal ikunu jistgħu jilagħbu fihom b’mod sigur. Fi kliem ieħor, forsi dak li ċedejna aħna għall-karrozzi tagħna nerġgħu nipprovaw neħduh lura biex il-familji u t-tfal ikunu jistgħu jgawdu xi ftit minn dawn l-ispazji. 

Qabel l-elezzjonijiet dejjem noħorġu manifest għat-tfal u nippreżentawh lill-partiti politiċi. Ħdimna wkoll mal-MCCAA biex noħorġu standards dwar il-parteċipazzjoni tat-tfal fil-politika. Nixtieq li l-istandards ma jkunux biss linji gwida imma jkun hemm is-saħħa tal-liġi warajhom għax inutli toħroġ linji gwida jekk imbagħad ma jkunux jistgħu jiġu inforzati. Nifhimha li hemm id-diffikultajiet imma hemm bżonn li jkun hemm din is-saħħa għax lanqas ħaqq l-enerġija u x-xogħol biex nagħmlu dawn l-istandards li, wara kollox qed nagħmluhom biex inħarsu l-interessi tat-tfal. Sfortunatament anke l-ġenituri stess jimbottaw lit-tfal biex joħorġu u biex jidhru mhux għat-tfal infushom imma għalihom ukoll. Hija daqsxejn problematika għax minn naħa nemmnu li t-tfal għandhom jiġu inklużi fil-politika u fil-parteċipazzjoni imma minn naħa oħra nafu li għandna nipproteġu lit-tfal. 

Ħriġna rakkmandazzjonijiet oħra dwar il-combat sports u għamilna stqarrijiet dwar id-drittijiet tat-tfal on the Move, li jistgħu jkunu unaccompanied jew accompanied minors minħabba t-traffikar tat-tfal. Din fl-Ewropa hija xi ħaġa kbira ħafna. Tajna wkoll l-opinjoni tagħna fuq il-Homework Policy u fuq it-toqol tal-basktijiet tat-tfal. Għandna biċċa xogħol kbira quddiemna li hija l-inkorporazzjoni tal-Konvenzjoni tal-Ġnus Magħquda li rratifikajna biex tkun tista’ tidħol fil-liġi tagħna. S’issa għadha ma daħlitx u qegħdin nagħmlu dan l-eżerċizzju biex naraw kif il-UNCRC, il-Konvenzjoni għad-Drittijiet tat-Tfal, tiġi inkorporata fil-liġi Maltija u biex Malta tkun tista’ tirratifika t-Third Optional Protocol dwar il-Complaints Mechanism. Dan ifisser li aħna rridu noħolqu l-mekkaniżmu biex jekk ikun hemm tfal, permezz tal-ġenituri tagħhom jew ta’ min qed jieħu ħsiebhom, li jħossu li d-drittijiet tagħhom ma ġewx imħarsa, wara li jkunu eżawrew il-mezzi legali kollha lokalment, ikunu jistgħu jtellgħu l-każ tagħhom fl-Ewropa. Għalina din hija xi ħaġa importanti ħafna. Biex nagħmlu dawn l-affarijiet kollha l-Uffiċċju tagħna jrid jingħata aktar saħħa u għaldaqstant ikun hemm bżonn li l-liġi li tirregola l-Uffiċċju tal-Kummissarju għat-Tfal tiġi emendata biex ikun hemm aktar poteri. Nittamaw li kemm jista’ jkun malajr iċ-Child Protection (Alternative Care) Act tiġi fis-seħħ għax magħha hemm marbutin l-istrutturi li s’issa għadhom pendenti.  

Bħalissa għaddej ħafna xogħol fuq l-adozzjoni. Aħna se nkunu parteċipi u se nagħtu l-opinjonijiet u l-kummenti tagħna dwar l-istrateġija tal-adozzjoni u se nieħdu sehem fil-konferenza li se ssir il-ġimgħa d-dieħla. Nixtiequ wkoll li jkun hemm safe embarcation, speċjalment għat-tfal. Naf li din hija kwestjoni politika taħraq u li mhux il-pajjiżi kollha jaqblu fuqha, però naħseb li fejn jidħlu t-tfal għandna nagħtu prijorità. Tkellimna wkoll dwar in-National Drugs Policy u tkellimna dwar il-ħtieġa ta’ servizzi ta’ riabilitazzjoni għal tfal taħt is-16-il sena. Il-proċess beda u nafu li hemm ftehim bejn il-Gvern u l-Caritas sabiex tinbena dar li tista’ tagħti riabilitazzjoni u tagħti pariri dwar kif nistgħu ngħinu lil dawn iż-żgħażagħ li jkunu nħakmu mill-vizzju tad-droga għax għandna numru minnhom. 

Nittamaw ukoll li jkollna żvilupp fil-linji gwida għall-protezzjoni tat-tfal fl-isports. Qed naraw li qed ikun hemm interess f’dan is-suġġett, anke fil-Lanzarote Committee li se nsemmih aktar tard. Il-Lanzarote Committee huwa kumitat speċifiku li aħna ilna għal dawn l-aħħar sitt snin on and off parteċipanti fih. Hemmhekk aħna niddiskutu l-policies u l-linji li għandna nimxu fuqhom sabiex it-tfal jiġu mħarsa mill-abbuż sesswali. It-tema ta’ din is-sena kienet marbuta b’mod partikolari - qed joħorġu linji gwida fuqha - mal-protezzjoni tat-tfal mis-sexual harassment u mis-sexual exploitation fil-postijiet fejn isir l-isports. 

Nixtiequ wkoll li l-parteċipazzjoni tat-tfal tkun waħda mandatorja. Forsi tgħiduli li din ittaqqal il-proċess però jgħaddu ħafna liġijiet li huma mmirati jew direttament għat-tfal jew għall-familji fejn hemm it-tfal u, għaldaqstant, inħoss li l-liġijiet li għandhom x’jaqsmu u li se jaffettwaw il-ħajja tat-tfal, għandu jkun hemm il-vuċi tagħhom fihom. Il-corporal  punishment huwa reat kriminali però għad għandna klawsola fil-Kodiċi Ċivili tagħna ... Mela tneħħiet mill-Kodiċi Kriminali filwaqt li għadha tidher fil-Kodiċi Ċivili. Hawnhekk qiegħda nirriferi għall-konċett tar-reasonable chastisement, jiġifieri inti tista’ tuża xi ftit ta’ vjolenza fuq it-tfal. Fl-opinjoni tagħna ebda tip ta’ vjolenza fuq it-tfal mhi aċċettabbli. 

IĊ-CHAIRPERSON: Lanqas li tgħolli leħnek mat-tfal? 

IS-SINJURA PAULINE MICELI: Skont kif qiegħed tgħolli leħnek. 

IĊ-CHAIRPERSON: Kull każ huwa differenti għax jekk it-tfal huma soft mod imma jekk it-tfal huma diżubbidjenti immens … 

IS-SINJURA PAULINE MICELI: Kulħadd jgħolli xi ftit leħnu ... 

ONOR. MARIA DEGUARA: U anke taqlagħha fuq koxtok ta’ sikwit meta tkun żgħira … 

IĊ-CHAIRPERSON: Imma dak jiġi corporal punishment. 

IS-SINJURA PAULINE MICELI: That is corporal punishment imma fuq meta tgħolli leħnek hemm mod u mod. Altru li t-tfal qed jagħmlu xi ħaġa u tkellimhom bil-ħlewwa imma ma jagħtux każ u allura tgħolli leħnek u altru li l-għajjat ikun l-ordni tal-ġurnata, fejn biex tkellem lit-tfal dejjem tgħajjat magħhom u timponi r-rieda tiegħek fuqhom. Sfortunatament dawn għandna minnhom u dik hija vjolenza. 

IĊ-CHAIRPERSON: Fil-fatt, speċjalment fl-irħula u fejn hemm low level of education aktar milli higher level of education families, il-missier iġib ruħu hekk mat-tfal – din innotajtha fl-osservazzjonijiet tiegħi mal-familji – u jkun irid iżomm dik li bil-Malti konna ngħidulha l-bastun tal-familja … 

IS-SINJURA PAULINE MICELI: Biex iżomm id-dixxiplina.

IĊ-CHAIRPERSON: Biex it-tfal tiegħu stess ikellmuh diffiċli u dan jitkellem b’ton daqsxejn żorr u nimmaġina li mhijiex xi ħaġa sabiħa għat-tfal din! Fil-fatt naħseb li hija misconception li mingħalih qed iżomm id-dixxiplina għax fil-fatt ikun qed jagħmel aktar ħsara milli ġid. M’għandix dubju li intom bħala Kummissjoni għat-Tfal għamiltu r-rakkmandazzjonijiet tagħkom dwar il-parenting skills però naħseb li dejjem hemm iżjed x’isir biex il-ġenituri jkollhom gwida dwar safejn għandhom jaslu fir-rigward ta’ kif jiddixxiplinaw lit-tfal. Veru jeżistu tfal li huma differenti minn oħrajn, jiġifieri hemm tfal li huma diżubbidjenti immens u ġeneralment dawn ikunu bullies u jkissru u jfarrku u mbagħad għandek tfal oħra li huma aktar doċili. U kultant ċerti ġenituri jkollhom bżonn linji gwida dwar kif għandhom jieħdu ħsieb it-tfal. 

IS-SINJURA PAULINE MICELI: Iva, it-tfal mhumiex kollha xorta. Għandek tfal li n-natura tagħhom tagħmilhom jew aktar sensittivi jew aktar ribelljużi. Però nosserva wkoll li l-azzjonijiet tat-tfal jirriflettu l-azzjonijiet tal-kbar. Mela jekk il-missier jew l-omm - ġieli jkollna każijiet fejn tkun l-omm il-bastun tal-familja – biex jagħmlu l-punt tagħhom iridu jkissru u jfarrku jew isawtu lit-tfal, l-istess tfal se jaħsbu li dak huwa l-mod ta’ kif jistgħu jikkontrollaw is-sitwazzjoni mentri dik it-tip ta’ dixxiplina ma taħdimx. Anke jekk forsi dak il-ħin rajt lit-tfal ibaxxu rashom għax jafu li ma jifilħux għal missierhom u allura jkollhom jobdu, ġo fihom se titrabba ħafna rabja u dik ir-rabja se joħorġuha mbagħad ma’ ħaddieħor. U hemmhekk fejn imbagħad ikollok il-bullying. 

Il-parenting mhuwiex faċli u kif għedt aħna qegħdin fuq it-task force tal-parenting. Wara li ħriġna dawk ir-rakkmandazzjonijiet tlabna biex inkunu rappreżentati fuq it-task force u waħda mill-affarijiet li qed issir hija li joħorġu dawn il-media messages dwar it-trobbija tat-tfal. Ovvjament ħadd ma tgħallem kif irabbi. Aħna nitgħallmu fuq it-trobbija minn dak li għaddejna minnu fil-familji tagħna imma, sfortunatament, mhux il-familji kollha kellhom l-istess esperjenzi pożittivi ta’ trobbija u għalhekk naħseb li dawn huma importantissimi. Però xorta ma naħsibx li għandha tkun fil-liġi. Aħna għandna ċ-Child Protection (Alternative Care) Act li qed tipproteġi lit-tfal imma meta qed ngħidu protezzjoni tat-tfal mhux qed infissru li inti tiġi tirrapporta lil missierek jew lil ommok għax dawn tawk daqqa. Aħna qegħdin ngħidu fejn hemm abbuż fuq it-tfal, fejn l-għajjat huwa kontinwu jew fejn iwaqqgħu għaċ-ċajt lit-tfal tagħhom, fejn ikissruhom moralment jew inkella anke jsawtuhom. Mhux qed ngħidu għax xi darba t-tifel għamel xi ħaġa verament kbira u ċapċaptielu. 

ONOR. MARIA DEGUARA: Min-naħa l-oħra ma rridux immorru fl-estrem l-ieħor għax tarbija li titwieled jekk tħalliha mingħajr regoli se titla’ kif konna ngħidu fil-liġi tal-ġungla. Dan bħal meta t-tfal jibdew imorru l-iskola u trid tgħidilhom li jridu jitgħallmu u jekk ma jitgħallmux ma jieħdux ħelu jew ma jarawx television u dan tibqa’ tagħmlu sakemm jifformolaw il-karattru u jkunu maturi biżżejjed biex jindunaw waħedhom x’inhu ta’ ġid għal ħajjithom. Meta tagħtihom daqqa fuq idejhom ma jfissirx li qiegħed tweġġagħhom imma tkun qed tgħidilhom li jridu jobdu ċerti regoli. Naħseb il-problemi kbar li qed naraw fil-familji tal-lum huwa proprju għax il-ġenituri qegħdin jibżgħu jkellmu lit-tfal tagħhom għax dawn imorru għand it-teacher tagħhom u jgħidulha li l-ġenituri qegħdin jgħajtu magħhom u jispiċċaw b’tas-social services wara l-bieb! Mela t-tfal mhux bilfors tridu tikkoreġuhom?! Għalhekk nerġa’ ngħid biex ma mmorrux fl-estrem l-ieħor li lit-tfal inrabbuhom mingħajr ebda ...  

IS-SINJURA PAULIEN MICELI: Le, aħna qatt ma ngħidu li t-tfal m’għandux ikollhom direzzjoni. 

ONOR. MARIA DEGUARA: Eżatt. Jiena naqbel li huwa ħażin li jkollok lil xi ħadd li għal kull ħaġa ta’ xejn jipprova jiddemoralizza lil uliedu u jgħidilhom li mhuma kapaċi għal xejn għax dawn imbagħad jispiċċaw b’inferiority complex kbira. Jiena ġieli rajt tfal b’idejhom miksurin u bi tbenġil enormi u nkun jien stess li ngħidilhom li jkun aħjar li jmorru għand social worker ħalli naraw x’inhu jiġri imma dawn huma każijiet speċifiċi. Jekk jiġi xi ħadd li kellu t-tfal u jgħid li qatt ma għajjat magħhom jew li qatt ma tahom xi daqqa fuq idejhom jew fuq saqajhom ... Inti mhux se tara tbenġil wara li tagħti daqqa normali lit-tfal tiegħek. Jiena persuna li naf l-estrem fejn qiegħed u naf x’għandek tagħmel biex tikkontrolla lit-tfal. 

IS-SINJURA PAULINE MICELI: Però l-liġi għandha tkun ċara li m’għandhiex … 

ONOR. MARIA DEGUARA: Naqbel miegħek perfettament. 

IĊ-CHAIRPERSON: Naħseb li m’hemmx xi ħaġa li hija one size fits all. 

IS-SINJURA PAULINE MICELI: Il-prinċipju dejjem hemm ikun. 

IĊ-CHAIRPERSON: Imma jista’ jkollok tfal li jobdu mill-ewwel filwaqt li jkollok oħrajn li jkunu ribelljużi ħafna. Hemm ġenituri li jħallu lit-tfal jagħmlu li jridu u dawn jagħmlulek ġurnata sħiħa fuq il-kompjuter u ma jagħmlux il-homework li jkollhom u mbagħad ikollok ġenituri oħra li jkunu over protective. 

IS-SINJURA PAULINE MICELI: Huwa wkoll abbuż. 

IĊ-CHAIRPERSON: Iva, l-over protection tista’ tikkawża l-ħsara wkoll. Hemm ġenituri li jkunu żorri ż-żejjed u mbagħad hemm oħrajn li they spoil their children, li wkoll huwa ħażin. Nimmaġina li din hija xi ħaġa li l-ġenituri u t-tfal jiddependu mill-psikoloġija tagħhom, fis-sens li jridu jkunu jaqblu bejniethom u skont il-karattru tagħhom. Dan kulħadd għandu karattru differenti imma dawk it-tfal li huma ribelljużi huma xi ftit jew wisq diffiċli biex tikkontrollahom. U allura dawn trid titrattahom mod mentri mbagħad għandek tfal oħra li huma aktar sensittivi u lil dawn trid titrattahom mod ieħor. Nimmaġina li prinċipji bħal dan tal-corporal punishment is a must. Fil-fatt is-soċjetà qed tinbidel ħafna għax niftakar meta kont żgħir konna naqilgħu xi daqqa fuq idejna bir-riga meta konna nkunu fil-klassi.  

IS-SINJURA PAULINE MICELI: Mhux se tagħmilha llum. U t-tfal kienu jweġġgħu wkoll. 

IĊ-CHAIRPERSON: Illum m’għandhiex relevanza però meta naraw x’jiġri f’pajjiżi oħra li forsi għadhom xi ftit lura, bħal pereżempju ċerti pajjiżi Għarab, fejn din għadhom jagħmluha ... Issa aħna l-politiċi u intom bħala Kummissjoni għat-Tfal irridu naħdmu aktar biex dejjem nipprovaw immexxu s-soċjetà tagħna fl-aqwa prinċipji u biex lit-tfal inżommuhom fl-aħjar mod li nistgħu. 

IS-SINJURA PAULINE MICELI: Biex nikkonkludi nixtieq ngħid li aħna rridu naħdmu fuq żewġ binarji. Irridu l-ewwel nindirizzaw lill-familja jew lil min qed irabbi t-tfal u allura nagħtuhom is-sapport kollu meħtieġ u nagħtuhom linji gwida dwar kif issir it-trobbija moderna. Fil-fatt it-tibdil tant sar mgħaġġel li ħafna ġenituri jitfixklu dwar x’inhu tajjeb u x’inhu ħażin. Min-naħa l-oħra rridu nneħħu wkoll l-impressjoni ġenerali li meta nitkellmu fuq id-drittijiet tat-tfal qisna qed nitkellmu fuq xi ħaġa ta’ barra minn hawn. Anke meta mmorru fl-iskejjel biex nitkellmu fuq id-drittijiet tat-tfal tismagħhom jgħidu “Ara ġew huma!”, qisu li d-drittijiet qed nagħtuhom bħala xi privileġġ. Id-drittijiet tat-tfal huma d-drittijiet umani li aħna l-adulti ngawdu. Issa mad-drittijiet aħna nispjegaw ukoll lit-tfal li jekk huma għandhom dritt għall-edukazzjoni ma jistgħux joqogħdu jtellfu fil-klassi. Nerġa’ ngħid li huwa importanti li tkun taf id-drittijiet tiegħek ħalli ħadd ma jkun jista’ jikkalpestak!  

Min-naħa l-oħra inti trid titgħallem ukoll tirrispetta lill-oħrajn u naħseb dak huwa l-messaġġ li nixtieq ngħaddi lill-pubbliku inġenerali; it-tfal m’għandhomx aktar drittijiet jew aktar arja imma li aħna rridu nibdew nitrattaw lit-tfal bħala individwi li għandhom moħħ u li għandhom il-feelings tagħhom ukoll. Lit-tfal għandna ninvolvuhom biex jipparteċipaw u dan għandna nagħmluh mingħajr ma ngħabbuhom bil-problemi tagħna l-kbar ħalli b’hekk ikun hemm aktar armonija. Anke lil tfal ribelljużi ħafna għandna ngħinuhom imma veru li din hija problema għax biex soċjetà tinbidel trid tieħu ż-żmien. Għandna bżonn servizzi għax qed naraw żgħażagħ minuri li jattakkaw lill-ġenituri tagħhom għax issa jkunu jifilħu għalihom u hemmhekk nieħdu gost li hemm servizz ġdid tal-Appoġġ. Servizzi għandna imma l-waiting lists huma twal ħafna, jiġifieri jekk għandek bżonn psikologu jew għandek bżonn parenting skills ma tantx tista’ toqgħod tistenna żmien twil biex tara lil xi ħadd għax il-problemi li jkollok jiggravaw jistgħu. U min għandu bżonn l-għajnuna u ma jistax iħallas minn butu għandu jingħata servizz mingħajr ma jkollu jistenna x-xhur. 

IĊ-CHAIRPERSON: Il-preżentazzjoni tal-Kummissarju ġiet fi tmiema. Issa ngħaddu għal round ta’ mistoqsijiet min-naħa tal-Membri preżenti u għalhekk insejjaħ lill-Onor. Claudio Grech. 

ONOR. CLAUDIO GRECH: L-ewwel nett nixtieq nirringrazzjak tal-preżentazzjoni li tajtna kif ukoll tax-xogħol u l-impenn tiegħek. Jien għandi ftit mistoqsijiet fuq aspetti partikolari. L-ewwel mistoqsija hija dwar jekk bdejtux xi riċerka rigward l-użu eċċessiv tat-teknoloġija fit-tfal u kif dawn jistgħu jimpattaw fuq il-formazzjoni tat-tfal. Illum hawn fenomeni ġodda bħalma huma l-multiplayer games li at face value jidhru li huma entertaining imma meta mbagħad tidħol u taqra daqsxejn aktar fuqhom tirrealizza li dawn jistgħu jħallu ċerti impatti kemm psikoloġiċi kif ukoll behavioural fuq it-tfal. Xtaqt nisma’ mingħandek jekk għamiltux xi riċerka fuqhom dawn. 

IS-SINJURA PAULINE MICELI: Le, bħala Uffiċċju m’għamilniex riċerka per se fuq dan is-suġġett però naf li qiegħda ssir ħafna ħidma minna stess flimkien ma’ Smart Online u jekk mhux sejra żball anke l-MCA qed jagħmlu r-riċerka tagħhom dwar l-użu ta’ dawn il-gadgets u t-teknoliġiji ġodda. Din hija xi ħaġa li tikkonċerna lilna wkoll u ġieli smajna b’ċerti siti li wara nindunaw li huma foloz. Fil-fora Ewropej ġeneralment kulħadd jaqbel li s-service providers il-kbar għandhom jiġu regolati bil-liġi biex jipproteġu lill-utenti, speċjalment lit-tfal. Hemm ħafna perikli li tista’ tgħidilhom bihom lit-tfal u aħna m’aħniex kontra l-użu tal-gadgets għax hawn ħafna affarijiet tajbin imma hemm ukoll il-perikli. Tagħlaq xi ħaġa u wara ftit terġa’ tiġi vvintata xi ħaġa oħra. Imma nerġa’ ngħid li bħala Uffiċċju m’għamilniex riċerka fuq dan is-suġġett. 

ONOR. CLAUDIO GRECH: Forsi kampanja ta’ informazzjoni u edukazzjoni li tistgħu tikkonsidraw hija dik fuq il-problema tal-abbuż mis-sustanzi u li dawn il-kampanji jibdew jiġu addattati aktar għal etajiet iżgħar. Dan għaliex kif qed naraw ukoll mir-rapporti li joħorġu fuq skala Ewropea fuq l-użu tas-sustanzi u tad-droga fl-iskejjel sekondarji tara li, sfortunatament, matul is-snin dejjem kellek żieda gradwali hemmhekk. Għandkom xi pjan biex taddattaw dawn it-tip ta’ programmi ta’ informazzjoni - li huma mainstream għal kulħadd u forsi diġà jeżistu għaż-żgħażagħ – u tagħmluhom aktar fuq livell edukattiv għat-tfal? 

IS-SINJURA PAULINE MICELI: Aħna nitkellmu wkoll dwar dan is-suġġett. Il-problema tiegħu hi li x-xenarju tant jinbidel li ħafna drabi jkun diffiċli biex toħroġ policy. Imma ġeneralment fl-iskejjel hemm policies apposta dwar jekk ikollok suspett fuq xi tfal li qed jieħdu s-sustanzi. Hemmhekk m’hemmx dubju li jkollha tidħol fin-nofs id-Drugs Squad. Naqbel li dan huwa suġġett li għandu jiġi investigat aktar fid-dettall, speċjalment fejn jidħlu minuri għax kif għedt tajjeb inti l-etajiet qegħdin jitbaxxew. 

ONOR. CLAUDIO GRECH: Il-mistoqsija tiegħi kienet fuq il-Minor Protection Act u naf li inti għamilt referenza għaliha wkoll fil-preżentazzjoni li ressaqtilna. Xtaqt inkun naf jekk tajtux il-feedback tagħkom fuqha din. 

IS-SINJURA PAULINE MICELI: Iva, tajna l-feedback tagħna kemm-il darba u qabel ma ħarġet l-aħħar draft għamilna ħafna sessjonijiet magħhom u flejna kull artikolu li kien hemm fil-liġi u għamilna r-rakkmandazzjonijiet tagħna. 

ONOR. CLAUDIO GRECH: Jien ridt nistaqsik ukoll fuq punt speċifiku, li anke internazzjonalment hemm xi ftit tad-dibattitu fuqu. Hawnhekk qiegħed nirriferi for the right of the child to be heard. Għalkemm kważi f’kull istanza fil-liġi hemm li l-minuri għandu jkollu l-opportunità li jinstema’, però m’hemmx istanzi fejn għandu d-dritt li jinstema’ u huwa soġġett għal dak li jiddeċiedi ħaddieħor fuq jekk dan it-tifel jew tifla għandux fehim biżżejjed biex jinstema’.  

IS-SINJURA PAULINE MICELI: Però jidhirli li fil-liġi l-ġdida l-prinċipju hu l-aħjar interess tat-tfal u jekk it-tfal, speċjalment meta jkollhom l-età tar-raġuni, jgħidu li jridu jinstemgħu u jridu jingħataw l-avukat tagħhom, dawn għandu jkollhom dan id-dritt. 

ONOR. CLAUDIO GRECH: L-avukat tat-tfal qiegħed bil-liġi. 

IS-SINJURA PAULINE MICELI: U l-avukat qed jirrappreżenta lilhom. 

ONOR. CLAUDIO GRECH: Qed jirrappreżenta l-interessi legali tagħhom. Pereżempju fl-Ingilterra hemm il-kunċett taċ-children’s guardian li huwa differenti mill-avukat tat-tfal. Ma ninsewx li l-irwol tal-avukat huwa li jħares lejn l-interessi legali u mhux bilfors lejn l-emozzjonijiet ta’ dak it-tifel jew tifla. L-Ingilterra ssir din id-distinzjoni bejn iċ-children’s guardian, li jkun litteralment ir-rappreżentant tal-minuri, u l-avukat li qed iħares lejn l-interessi legali tagħhom. Il-punt – u kelli diskussjonijiet mal-Ministru Michael Farrugia fuqu u jidher li hemm qbil fuq il-prinċipju - hu jekk għandux ikun hemm xi ħaddieħor li jiddeċiedi jekk it-tifel jew it-tifla għandux fehim biżżejjed biex jiddeċiedi. Dak hu l-punt. Ovvjament tarbija ma tistax titkellem. 

IS-SINJURA PAULINE MICELI: Pereżempju jien rajt każijiet fejn l-omm tkun qiegħda ġo shelter mat-tfal tagħha u min kien qed imexxi x-shelter jgħidlek li meta jmur il-missier għalihom it-tarbija taqbad twerżaq u tixher għax ma tkunx trid tmur. Jiġifieri avolja tkun għadha żgħira xorta tkun qiegħda tikkomunika!  

ONOR. CLAUDIO GRECH: Qiegħda tikkomunika bil-mod tagħha. 

IS-SINJURA PAULINE MICELI: Qed tikkomunika għax il-biki huwa mod ta’ komunikazzjoni u allura fejn jidħlu l-ġenituri jista’ ikollok element ta’ aljenazzjoni meta jkun hemm xi kunflitt bejniethom imma meta għandek nies oħrajn, professjonisti oħrajn, li qegħdin f’kuntatt dirett ma’ dak il-każ, allura trid tismagħhom ukoll u trid tisma’ wkoll il-ħteġijiet tat-tfal. Aħna nemmnu li l-avukati tat-tfal għandhom ikunu aktar minn avukat tradizzjonali. L-ewwel nett m’għandniex nies biżżejjed li huma mħarrġa u li jistgħu jieħdu din il-pożizzjoni. Jekk tagħmel guardian għat-tfal li jkun jista’ jidher hu għalihom il-Qorti u għandek l-avukat, dik se tkun ta’ strain fuq is-sistema u se tagħmel il-proċess aktar tqil. Għalhekk qegħdin ninsistu li l-avukati tat-tfal għandhom jingħataw taħriġ partikolari biex ikunu tassew qegħdin jisimgħu u jinterpretaw il-liġi tat-tfal. 

ONOR. CLAUDIO GRECH: Dik diġà qiegħda fil-liġi. 

IS-SINJURA PAULINE MICELI: Dik qiegħda fil-liġi imma t-taħriġ għadna m’aħniex nagħmluh. Irid ikun hemm is-set up għalih. 

ONOR. CLAUDIO GRECH: Għandi iżjed mistoqsijiet imma se nagħti ċans lill-kollegi tiegħi sabiex jagħmlu l-mistoqsijiet tagħhom. 

IĊ-CHAIRPERSON: L-Onor. Ivan Bartolo. 

ONOR. IVAN BARTOLO: Qabel xejn jien ukoll ningħaqad mal-kollega tiegħi u nawguralek fix-xogħol li tagħmel. Fil-fatt inħobb insegwik mill-viċin. Osservazzjoni li nixtieq nagħmel hija fuq il-gangs fl-iskejjel għax jien naħseb li dawn it-tfal ikunu semgħu xi ħaġa mid-dar biex jaġixxu hekk. Naħseb l-edukazzjoni għandha tkun ukoll fuq dawn l-aspetti. Meta konna żgħar kien ikun hemm il-parental skills - naħseb għadhom isiru – u meta kont naħdem f’komunità f’Bormla niftakar li kellna dak li nsejħulu l-iżvilupp fil-komunità, l-SWDP. Nerġa’ ngħid li jien inħoss li t-tfal li jingħaqdu fi gruppi biex jiġġieldu kontra l-barranin naħseb li jkunu semgħu xi ħaġa mid-dar ukoll. Xi ħaġa li tinkwetani hija dawk it-tfal li jkunu mkeċċija minn kullimkien, kemm mill-istituti u kemm mill-KIDS, fejn ħafna drabi hemmhekk nitfgħu l-aktar tfal b’imġiba diffiċli. Naħseb dik hija xi ħaġa inkwetanti wkoll u naħseb l-irwol tiegħek hemmhekk … 

IS-SINJURA PAULINE MICELI: Jistgħu jitkeċċew minn hemmhekk ukoll! 

ONOR. IVAN BARTOLO: Il-Kummissarji għat-Tfal kważi nafkom kollha imma kemm għandek saħħa bħala Kummissarju? Pereżempju meta kont sindku ttieħdet biċċa art li t-tfal tgħidx kemm kienu jilagħbu ġo fiha. Allura ta’ min hi l-ogħla vuċi f’pajjiżna; il-vuċi tal-Awtorità tal-Ippjanar jew il-vuċi tal-Kummissarju għat-Tfal? Għandna bżonn dan l-ispazju miftuħ għax inti taf daqsi kemm l-ispazju miftuħ fil-komunità tagħna qiegħed jonqos, b’kulħadd fuq xulxin, u din qiegħda toħloq id-depression u l-imġiba tat-tfal qiegħda tiggrava. Ma nafx jekk hux qiegħed ninftiehem sew hawnhekk. 

IS-SINJURA PAULINE MICELI: Qiegħda nifhmek. 

ONOR. IVAN BARTOLO: Il-vuċi tiegħek kemm hija b’saħħitha? Aħna nixtiequ li l-vuċi tiegħek tkun b’saħħitha ħafna. Nixtiequ li l-vuċi tal-Kummissarju tas-CRPD tkun b’saħħitha u mhux tiġi l-Awtorità tal-Ippjanar u tagħmel ġnien jew bankini five meta l-linji gwida tas-CRPD huma 4.3. Il-vuċi tal-Kummissarju tal-Annimali għandha tkun b’saħħitha. Huwa tajjeb li noħolqu l-Kummissarji imma tajjeb ukoll li dawn ... 

IS-SINJURA PAULINE MICELI: Ma naħsibx li l-Kummissarji huma kollha xorta. Pereżempju l-Kummissarju tas-CRPD għandu s-saħħa tal-liġi warajh mentri aħna l-liġi ma tagħtiniex vuċi u għalhekk għedna li l-liġi trid tinbidel għax meta jkollok is-saħħa tkun tista’ tagħmel każ il-Qorti. Aħna ma nistgħux. Aħna nistgħu nagħmlu rakkmandazzjonijiet. Ma jfissirx li ma ninstemgħux għax meta nitkellmu u meta niltaqgħu ma’ dawn l-entitajiet, ħafna drabi nġibuhom konxji dwar li jridu jagħtu kas ta’ dawn l-affarijiet. Kellna każ partikolari mal-Awtorità tal-Ippjanar fejn ħadd qatt ma kien ġibdilhom l-attenzjoni fuq xi ħaġa partikolari. Kien hemm każ partikolari minħabba l-emissjonijiet tal-exhaust f’post fejn kienu se jirranġaw u kienu se jagħmlu playground u taħtu kien se jkun hemm parkeġġ. Aħna kellna l-evidenza li din tista’ tagħmel il-ħsara. 

ONOR. IVAN BARTOLO: Għandek familji li huma sta bene u forsi għandhom il-pool u għandhom dar kbira imma lil dawk it-tfal minn familji foqra ma rridux noħonqulhom l-ispazji miftuħa li fihom jistgħu joħorġu jilagħbu.  

IS-SINJURA PAULINE MICELI: Dan kien il-punt li għamilt aktar qabel għaliex aħna għedna li t-tfal fl-urban, fl-ibliet u fl-irħula tagħna għandu jkollhom l-ispazji miftuħa li huma ħielsa mill-periklu. 

ONOR. IVAN BARTOLO: Hawn ukoll ġenituri li jbatu meta jeħdulhom lit-tfal. Din is-sitwazzjoni ilha żmien twil u x-xogħol li qed jagħmel l-Appoġġ u x-xogħol li kien isir qabel huwa xi ħaġa tajba. Imma hemm xi sistema li biha dawn il-ġenituri jbatu inqas? Jien m’għandix tfal imma min jaf kemm iweġġgħu dawk il-ġenituri li jeħdulhom it-tarbija tagħhom minħabba li jkun hemm negliġenza jew xi abbużi oħra. Veru li l-azzjoni tittieħed għall-ġid tat-tfal imma hemm xi ħaġa li forsi nistgħu nagħtu lil dawn il-koppji, forsi xi tip ta’ edukazzjoni, biex inġibuhom ‘il quddiem u ma jibqgħux iwettqu dak l-abbuż? Nifhem li t-tarbija għandha tittieħed b’mod immedjat imma dawk il-ġenituri ... Pereżempju ġenituri li ma jibagħtux lit-tfal l-iskola għal aktar minn għaxar darbiet jispiċċaw f’sitwazzjoni xejn faċli mal-Awtorità tal-Edukazzjoni. 

Apparti milli l-ġenituri jingħataw aktar informazzjoni u forsi jingħataw aktar edukazzjoni hemm xi ħaġa biex il-ġenituri jbatu inqas f’din is-sitwazzjoni? Apparti minn hekk xtaqt nistaqsi fuq xi ħaġa oħra. Meta l-koppja tkun isseparat u forsi wieħed mill-ġenituri jeħel u ma jafx x’għandu jagħmel mat-tfal, hemm xi servizz li jista’ jirrikorri għalih? Pereżempju għandek tfal ta’ 15-il sena li qabdu jpejpu biex jidhru machos jew jaqbdu jġibu xi għaxart iħbieb id-dar u din l-omm trid tiffaċċja dawn is-sitwazzjonijiet waħedha, jew jista’ ikun il-missier ukoll, jeżisti xi servizz fejn meta l-ġenitur ma jafx x’għandu jagħmel ikun jista’ jirrikorri hemmhekk għall-għajnuna? Fl-Appoġġ, kif semmejt inti, hemm servizzi imma hemmhekk għandek waiting list għax il-case loads huma dawk li huma.  

IS-SINJURA PAULINE MICELI: Jien mhux qiegħda hawn biex nitkellem fuq l-Appoġġ, imma aħna, bħala Uffiċċju, ma noffrux dawn it-tip ta’ servizzi. Madankollu ġenituri jagħmlu kuntatt magħna meta jeħlu mal-Appoġġ u aħna naraw xi tkun ir-raġuni. Dawn huma affarijiet li jiġru b’mod regolari u n-nies jikkuntattjawna fuq każijiet fejn iħossu li s-servizz forsi ma ngħatax daqshekk tajjeb jew inkella għax ma ngħatawx is-servizz. Jien inħoss li mill-esperjenza tagħna mal-Appoġġ għandna nuqqas kbir ta’ social workers. Hawnhekk ma rridux ninsew il-burnout qawwija li teżisti fost is-social workers għaliex dawn huma kollha każijiet diffiċli. L-Appoġġ jgħidulna li ma jeħdux gost li joħorġu t-tfal mill-familja u naf li jeżistu servizzi biex kemm jista’ jkun jgħinu lill-ġenituri. 

Semmejt ukoll l-assenteiżmu. Il-liġi tagħna mhijiex daqshekk tajba biex it-tfal jintbagħtu l-iskola. Għandna tfal li sfortunatament, għal xi raġuni jew oħra, jibqgħu ripetutament ma jintbagħtux l-iskola għax m’hemmx biżżejjed salvagwardji biex il-ġenituri jiġu mġiegħla jibagħtu t-tfal l-iskola għax il-multi li jeżistu xorta jiskapriċċjawhom! U allura xorta jibqgħu jżommu t-tfal id-dar. Dik hija xi ħaġa li tinkwetana. 

IĊ-CHAIRPERSON: Sinjura Miceli, prosit tax-xogħol varju li tagħmlu bil-baġit żgħir li għandkom. Nixtieq nistaqsi żewġ mistoqsijiet żgħar. Bħalissa hawn Malta għandna esperjenza ta’ ħafna ħaddiema barranin u li ħafna minnhom għandhom it-tfal tagħhom li jridu jmorru l-iskola wkoll. Peress li fl-iskola dawn it-tfal barranin ma jitkellmux bil-Malti, taħseb li dik ixxekkel l-integrazzjoni tagħhom ma’ tfal oħrajn? Veru jeżistu skejjel indipendenti li forsi huma aktar English speaking imma fl-iskejjel tal-Gvern li jużaw il-Malti tista’ toħloq sitwazzjoni fejn dawn it-tfal jiġu emarġinati. Ovvjament wieħed mix-xogħlijiet importanti tagħkom bħala Uffiċċju tal-Kummissarju għat-Tfal huwa li tagħtu linji gwida u statements li għandhom x’jaqsmu mal-benessere tat-tfal. Xi tgħidli fuqha dik? 

Il-Kummissarju għas-Saħħa Mentali kien qalilna li l-parti l-kbira tal-problemi mentali li jaffettwaw kważi kwart tal-popolazzjoni tal-pajjiż ikunu ġejjin minn meta jkunu għadhom tfal. Jiġifieri jkun hemm imġiba jew xi tip ta’ traits oħra li jindikaw li ‘l quddiem se joħorġu bi problemi mentali. Intom xi tgħidu u x’tissuġġerixxu lid-Dipartiment tas-Saħħa u kif taraw li sejjer id-Dipartiment tas-Saħħa rigward l-immaniġġar tat-tfal vis-à-vis tfal li qed juru xi problemi żgħar imma li ‘l quddiem jistgħu jibdew ibatu minn problemi ta’ saħħa mentali?  

IS-SINJURA PAULINE MICELI: Mela ħalli nibdew fuq l-ewwel waħda dwar it-tfal barranin f’Malta. Aħna stajna noħorġu ħafna rakkmandazzjonijiet però kif għedt fil-bidu dan l-influss kbir ta’ familji bi tfal f’pajjiżna li qegħdin imorru fl-iskejjel tagħna kien għadu fenomenu ġdid u allura ridna naraw kif inhi s-sitwazzjoni. L-ewwel nett it-tfal barranin ġejjin minn kull pajjiż fid-dinja. Għandna numru kbir ta’ tfal ġejjin mill-Unjoni Ewropea. Il-maġġoranza huma Taljani imma għandek ukoll numru ta’ Ingliżi u Libjani. Issa dawn it-tfal kif inhuma mqassmin? 

Dawn it-tfal joqogħdu f’postijiet differenti. Għandna postijiet fejn kif jaf kulħadd għandek konċentrazzjoni ta’ familji barranin f’dawk il-komunitajiet u anke skejjel. Il-maġġoranza tat-tfal barranin jattendu l-iskejjel tal-Istat u dawn kienu importanti biex jippopolaw l-iskejjel tagħna u qed iħallu effett pożittiv ukoll fuq it-tfal tagħna. Huwa minnu li jeżistu problemi u l-lingwa tista’ tkun problema u dik ħarġet ukoll mill-istudju tagħna. Tfal li ġejjin minn pajjiżi tal-Ewropa, li anke f’pajjiżhom l-Ingliż mhuwiex l-ewwel lingwa imma għandhom il-lingwa tagħhom, kapaċi jikkomunikaw tajjeb bl-Ingliż. Hemm imbagħad min mhuwiex kapaċi. Il-problema qiegħda li dawn it-tfal, meta jiġu Malta u jkunu kbar, ma jingħatawx induction tal-lingwa Ingliża imma jintefgħu mill-ewwel fl-iskejjel. U dik qiegħda toħloq problemi għall-għalliema biex jikkomunikaw ma’ dawn it-tfal għax għalkemm dawn mhumiex daqshekk komuni imma għandek tfal li la jafu bl-Ingliż u lanqas bil-Malti. 

IĊ-CHAIRPERSON: Li jinġabru għalihom u tagħmel klassi għalihom hija xi ħaġa pożittiva jew le? 

IS-SINJURA PAULINE MICELI: Hemm il-hubs. Le, ma jinġabrux għalihom. Ħafna drabi għandek induction hubs fejn dawn jibdew jingħataw struzzjonijiet fil-lingwa u fis-sistema edukattiva Maltija biex imbagħad imorru mainstream. Fil-primarja din ilha ssir mhux ħażin. Issa nittama u diġà hemm imwaqqfin hubs għat-tfal li jkunu fil-middle school biex jingħataw ftit taħriġ u preparazzjoni fil-lingwa Ingliża wkoll għax dik toħloq problemi fil-klassijiet. Hawnhekk forsi nagħmel referenza għal dak li semmejt inti Onorevoli fuq il-gangs. 

Jien ma semmejtx gangs imma semmejt il-biża’ li jkollna skejjel fejn għandek ħafna barranin li ġejjin mill-istess pajjiż u forsi minħabba s-sitwazzjoni li jkun hemm f’dik l-iskola tinħoloq xi ftit tat-tensjoni u ma jkunx hemm komunikazzjoni tajba biżżejjed. U allura dawn it-tfal jinġabru fi klikkek, u mhux f’gangs li naraw f’pajjiżi barranin, li mbagħad meta jkunu fil-komunità dawk l-istess klikek ikomplu jikbru. Waħda mir-rakkmandazzjonijiet importanti hi li t-tfal jiġu mqassma mal-iskejjel kollha biex b’hekk it-tfal Maltin ikollhom esperjenza tat-tfal barranin u jindunaw li fuq kollox dawn huma tfal bħalhom u t-tfal barranin jiġu integrati aktar fil-komunità. 

Dwar is-saħħa mentali ma nistgħux neħduha at face value. Hemm problemi u hemm proġett li nixtieq li nagħmlu riċerka fuqu għax issa beda jissemma barra u anke jien ilni naħseb fuqu. Dan il-proġett huwa fuq tfal li fil-familji tagħhom qed iġorru ħafna piż. Fil-fatt għandna numru ta’ tfal li jieħdu ħsieb tal-ġenituri tagħhom li huma morda jew inkella jkunu qegħdin jieħdu ħsieb lil ħuthom jew inkella jkollhom jagħmlu x-xogħol tad-dar u allura ma jkollhomx ċans jiffokaw fuq l-istudju tagħhom. Dik hija xi ħaġa li lit-tfal toħloqilhom l-istress. Imbagħad hemmhekk tista’ tbati s-saħħa mentali tagħhom. U allura jekk jirnexxilna nieħdu ħsieb dawn it-tfal, inkunu nistgħu nevitaw problemi ta’ saħħa mentali ‘l quddiem. Għandek imbagħad il-pressures mill-ġenituri tagħhom. Għandna ġenituri li jagħmlu ħafna pressjoni – u hawnhekk fejn tidħol il-parenting – fuq it-tfal tagħhom biex wara l-iskola, kuljum preċett, ikollhom attivitajiet barra mid-dar u allura dawn it-tfal lanqas biss ikollhom ċans jirrilassaw ruħhom kif jixtiequ huma u lanqas ikollhom ċans jagħmlu l-homework. L-effett ta’ dawn il-pressjonijiet se jispiċċa fuq is-saħħa mentali tat-tfal. Dawk huma l-affarijiet li rridu nindirizzaw għax qed joħolqu ħafna stress u skuntentizza fit-tfal. 

IĊ-CHAIRPERSON: Pereżempju minħabba t-traffiku t-tfal qed iqumu aktar kmieni filgħodu biex imorru l-iskola u mbagħad jerġgħu lura d-dar fl-4.30 p.m. Issa jekk imbagħad għandhom sagħtejn jew tliet sigħat biex ilestu l-homework mhux se jibqgħalhom ħin għalihom. Dik titkellmu fuqha mal-Edukazzjoni? 

IS-SINJURA PAULINE MICELI: Iva, u l-Edukazzjoni ħarġu politika dwar il-homework, però tiskanta kif issib ġenituri li jiġu jkellmuk għax mhux qed tagħti biżżejjed homework u jeħduha kontra l-iskola u kontra l-għalliema! Konna qegħdin nitkellmu f’middle school mal-prinċipal u l-SMT, it-team li qed imexxi l-iskola, u din il-problema ddiskutejnieha magħhom. Qalulna li suppost jekk inħarrġu l-għalliema u nqajmu awareness fost il-ġenituri li għandna nagħmlu continuous assessment, innaqqsu ftit mill-pressures tal-eżamijiet. U allura ħafna mix-xogħol irid isir l-iskola għax meta tieħu l-homework id-dar, speċjalment f’età żgħira, ma tkunx taf min qed jagħmlu, jekk hux l-omm jew il-missier jew it-tfal. B’hekk, ftit ftit, nibdew inderru lit-tfal. 

Is-sistema kollha nbidlet u, fil-fatt, dawn kienu esperimentawha fil-middle school tagħhom u qalulna bl-ilmenti li jkollhom mingħand il-ġenituri għax it-tfal malajr ilestuh il-homework peress li ma jkollhomx ħafna. Dawn il-ġenituri jmorru għandhom u jistaqsuhom x’qiegħed jiġri u għalfejn mhux qed jagħtuhom homework. L-iskola tgħidilhom li mhux qed jagħtuhom ħafna homework biex jagħmlu x-xogħol l-iskola u l-għalliema jkunu jafu li veru huma qed jagħmluh u b’hekk meta jkunu d-dar ikollhom aktar ħin biex imorru l-Mużew jew biex jagħmlu l-isports u affarijiet oħra. B’hekk ukoll tonqos il-pressure minn fuqhom u jonqos dak kollu li jimpatta fuq is-saħħa mentali. 

IĊ-CHAIRPERSON: L-Onor. Maria Deguara. 

ONOR. MARIA DEGUARA: L-ewwel nett nixtieq nirringrazzjak tax-xogħol siwi li diġà għamilt u nawguralek għall-ħidma tiegħek għat-tliet snin li ġejjin. 

IS-SINJURA PAULINE MICELI: Aħna ilna nafu lil xulxin mill-kunsill. 

ONOR. MARIA DEGUARA: Jien ilni nafek u naf li inti kompetenti u kapaċi tkompli żżid ix-xogħol li għamilt. Li xtaqt niġbed l-attenzjoni fuqha huwa fuq dawk it-tfal li jkunu ribellużi, fuq dawk it-tfal li jkunu mqarrbin iż-żejjed u fuq dawk il-ġenituri li jistgħu jkunu fuq it-tfal tagħhom ... Qatt sar pjan ħolisitku dwar dawn l-affarijiet? Jien nara li din il-problema hija ċirku vizzjuż għax dawk it-tfal li telgħu ribellużi, probabbilment kellhom problemi - mentali jew ambjentali - fejn trabbew u dawn il-problemi ħadd ma ta kas tagħhom, u allura dawn kibru, iżżewġu u l-familja tagħhom se tkun il-mera ta’ dak li  għaddew minnu huma stess. 

Naħseb li bħala pajjiż, veru nipprovaw inżidu servizz l’ hawn u servizz ‘l hemm imma naħseb li jrid jinħoloq pjan ħolistiku li jrid jieħu bejn 20 u 30 sena biex naraw il-frott tiegħu, jiġifieri mhux qed ngħid li se nsolvu l-problemi mil-lum għal-lum. U jekk il-ġenituri m’għandhomx IQ biżżejjed sabiex jindunaw li t-tifel jew it-tifla tagħhom - dawk li ngħidulhom imqarrbin u li ma tikkontrollahomx – għandhom problema li trid tiġi indirizzata minn psikologi, counsellors, eċċ., allura se nerġgħu nitilfu l-pjan kollu. Mentri jekk nibdew pjan ħolistiku fejn it-tfal jiġu assessjati minn età żgħira nkunu nistgħu nagħtuhom l-għajnuna li għandhom bżonn sakemm jaslu fl-età li huma wkoll joħorġu għad-dinja tax-xogħol u jagħmlu l-familji tagħhom. B’hekk, bil-mod il-mod, inkunu qegħdin noqtlu dik it-trend ta’ dawk il-familji li, sfortunatament, mhux għax iridu huma imma għax lanqas jindunaw bil-problema li qegħdin joħolqu huma stess. 

Jiena konvinta mill-kapaċitajiet tiegħek għax nafhom sew u ma nafx jekk għandniex ngħinu b’aktar flus lill-Uffiċċju tal-Kummissarju għat-Tfal biex isiru riċerki bis-serjetà. Dak li nafu li jrid isir irid isir. Inutli noħorġu pjan ħolistiku jekk, kif għedt inti stess, ma jiġi inforzat xejn. Naħseb li tkun għamilt biċċa xogħol - mhux qiegħda ngħid inti waħdek għax l-affarijiet iridu jibqgħu għaddejjin – biex insaffu lil pajjiżna minn ħafna problemi li qed niffaċċjaw illum għax probabilment ħafna affarijiet li setgħu ġew evitati kienu missed. Għandna wkoll il-problema ta’ taħlit ta’ tfal minn nazzjonijiet differenti u għalhekk irridu nibdew ngħallmuhom minn età żgħira dwar il-kulturi differenti. Irridu nuruhom li rridu naċċettaw kull kultura li qegħdin niltaqgħu magħha imma fl-istess ħin ma rridu niġu influwenzati minn l-ebda kultura oħra. Kif dawn in-nies għandhom il-kulturi tagħhom aħna għandna wkoll il-kultura tagħna. Għalhekk irridu ngħallmu lit-tfal tagħna, minn età żgħira, biex isibu bilanċ bejn dawn l-affarijiet. Din għandha tkun parti mill-istess pjan li qed nispjega għax ovvjament kollox jaffettwa mentalment it-tfal. 

Kif semma l-Onor. Claudio Grech rigward id-droga, sfortunatament f’pajjiżna qed naraw tfal li qed jagħmlu użu minnha minn età żgħira, anke ta’ disa’ snin! Ħafna minnhom jistgħu jkunu qed jiġu influwenzati mill-familja tagħhom stess għax jaraw lill-ġenituri jeħduha u allura jagħmlu bħalhom. Jew inkella għax ikunu jridu jagħmluha tal-bravi u jagħmlu bħalma jagħmel ħaddieħor. Għalhekk nemmen li rridu nidħlu f’edukazzjoni enormi, sa minn età żgħira ħafna, b’lingwa sempliċi ħafna u biha ngħallmu lit-tfal x’inhi d-droga u ngħidulhom kif anke jekk qegħdin fil-preżenza tagħha m’għandhomx jużawha. 

Nuruhom ukoll li jekk qed jarawha d-dar jiġu jagħtukom l-informazzjoni biex intom, bħala Kummissjoni għat-Tfal, tindikaw l-affarijiet fejn sejrin ħażin. B’hekk forsi nevitaw lil dawn it-tfal milli jidħlu fid-dinja tad-droga, anke fejn ikun hemm peer pressure qawwi bejn it-tfal stess. Sinjura Miceli, inti ħdimt fl-iskejjel għomrok kollu u naħseb li qiegħda tifhem x’qiegħda nipprova ngħidlek. Naf li huwa pjan diffiċli biex tidħlu għalih imma naħseb li jekk ikun hemm rieda tajba u ningħaqdu fi gruppi kbar inkunu nistgħu naslu biex nagħmlu dan il-pjan ħolistiku. X’taħseb fuq dan li għedt?  

IS-SINJURA PAULINE MICELI: L-ewwel nett qiegħed isir ħafna xogħol tajjeb minn diversi Ministeri, fosthom il-Ministeru għall-Edukazzjoni. Hemm ħafna policies u aħna naħdmu direttament mal-iskejjel għax it-tfal ikunu ħafna hemmhekk u nafu li nistgħu nilħquhom fl-iskejjel. Nitkellmu ħafna ma’ setturi differenti f’dik id-diviżjoni għax għandek ħafna dipartimenti importanti. U joħorġu policies ċari. Aħna m’aħniex kuntenti sal-aħħar b’ċerti affarijiet u qatt mhu se nkunu kuntenti għax il-problemi se jibqgħu hemm. 

Fir-rigward tal-kunċett ħolistiku forsi nista’ ngħid li dan bdejna nagħmluh bl-istrateġija nazzjonali. Il-politika nazzjonali tat-tfal tinkorpora kull settur u dik hija l-biċċa xogħol diffiċli li għandna quddiemna għax bħala Kummissjoni għat-Tfal irridu nieħdu l-feedback mingħand kulħadd; irridu nieħdu l-osservazzjonijiet mingħand kulħadd, irridu naraw x’diffikultajiet jeżistu u rridu naraw fejn hemm duplikazzjoni u fejn hemm lakuni kbar, speċjalment fejn għandek professjonisti. Insemmu l-psikoloġisti imma fejn huma dawn? X’qed isir? Diġà semmejt li għandek il-positive parenting strategy, li qegħdin fiha wkoll u se tibda tindirizza l-ġenituri minn qabel ma jkollhom it-tfal. B’hekk meta jaraw ġenituri li għandhom problemi, kemm ta’ saħħa mentali kif ukoll problemi oħrajn, ikunu jistgħu jgħinuhom biex it-tfal tagħhom jieħdu ħsiebhom tajjeb u jieħdu ħsieb tagħhom infushom ukoll. Hemm ħafna sforzi li qed isiru però rridu naħdmu ħafna aktar. Irid ikollna ħafna aktar riżorsi biex dak li nemmnu fih inwettquh u jkollna aktar value for money minn dan il-pjan ħolistiku għax għandek ċans li jekk kulħadd imur għal rasu jkollna ħafna sparjaljar. Fl-aħħar mill-aħħar irridu li dan il-pjan ikun wieħed effettiv biex it-tfal tagħna jgawdu tfulija aħjar.
 
Fuq drogi sfortunatament għandna t-tieni, it-tielet u anke r-raba’ ġenerazzjoni ta’ tfal imrobbijin f’dan l-ambjent fejn id-droga għalihom hija xi ħaġa normali. Naħseb li hemmhekk irridu nindirizzaw aktar lil dawn il-ġenituri u lil dawn il-familji għax irridu naraw mhux il-ġenituri biss imma l-familja kollha. 

ONOR. MARIA DEGUARA: Mhijiex xi ħaġa faċli. L-ewwel inti għedt li m’għandniex professjonisti u għalhekk semmejt il-pjan ħolistiku għax jekk naf li fi żmien għaxar snin għandi bżonn ċerti professjonisti rrid nagħmel kampanja kbira fost iż-żgħażagħ li deħlin l-Università biex jagħżlu dawk il-korsijiet partikolari. Għalhekk għedt li jrid jidħol kulħadd fiha għax inkella … 

IĊ-CHAIRPERSON: Jiena xtaqt nagħmel mistoqsija lill-Onor. Rosianne Cutajar peress li kienet hi li ppilotat il-liġi l-ġdida dwar il-kremazzjoni. Jekk xi ħadd imutlu t-tifel jew it-tifla tiegħu, bħala ġenituri jistgħu jagħżlu huma jekk it-tifel tagħhom jiġix kremat? U min-naħa tal-Kummissjoni għat-Tfal għandkom xi oġġezzjonijiet dwar dan? 

IS-SINJURA PAULINE MICELI: Onorevoli, ma nafx jekk ilħaqtx kont qiegħda hawnhekk meta semmejt il-parteċipazzjoni tat-tfal imma jiena għedt li t-tfal għandhom jingħataw vuċi hawnhekk ukoll għax ovvjament tfal żgħar imutu wkoll. Issa t-tfal x’jaħsbu dwar il-kremazzjoni? 

ONOR. ROSIANNE CUTAJAR: Li rajna aħna kien li anke żgħażagħ ta’ 20 sena ma tantx jifhmu fuq il-kunċett tal-kremazzjoni. Il-kunċett tal-mewt huwa kunċett diffiċli u kultant anke l-adulti, meta jkunu f’dik is-sitwazzjoni, fuq livell emozzjonali jkun diffiċli għalihom. Kieku kellna nistaqsu lit-tfal kienet tkun interessanti naraw xi jwieġbu imma ovvjament trid tadatta l-kunċett għalihom għax il-mewt hija trawma għall-adulti aħseb u ara għat-tfal. Għalhekk il-mod ta’ kif tippreżentalhom il-kunċett tal-mewt u ta’ x’jiġri mill-ġisem wara l-mewt taf tkun xi ħaġa trawmatika għat-tfal.  

ONOR. MARIA DEGUARA: Tkun trawmatika ħafna. Jiena naqbel miegħek Onorevoli għax immaġina ta’ sitt snin jgħidulek li meta tmut naqbdu ġismek u naħarquh. Dik hija trawmatika ħafna għat-tfal. Jekk tarbija turiha n-nar u qatra demm she goes berserk. 

IS-SINJURA PAULINE MICELI: Trid tipp reżentah b’mod differenti ħafna. 

ONOR. MARIA DEGUARA: Ma nistax nimmaġina kif se tfiehem tarbija x’inhi l-kremazzjoni. 

ONOR. ROSIANNE CUTAJAR: Illum għall-grazzja ta’ Alla t-teknoloġija fil-kremazzjoni żviluppat ħafna u meta qed nitkellmu fuq biocremation qegħdin nitkellmu fuq flameless cremation, jiġifieri inti mhux qed tara l-ħruq tal-ġisem avolja diffiċli biex tispjegah dan il-kunċett. Issib anke adulti li jiddejqu jitkellmu fuq dan is-suġġett, però nieħu gost nisma’ x’għandhom xi jgħidu l-esperti f’dan is-settur. Fuq l-età l-liġi tgħidlek li żgħażagħ ta’ 16-il sena jistgħu jirreġistraw fir-reġistru x-xewqa tagħhom fuq jekk iridux jiġu kremati jew le. U jistgħu jiddeċiedu għalihom in-next of kin tagħhom f’każ li huma ma jkunux irreġistraw ix-xewqa tagħhom. 

IĊ-CHAIRPERSON: U jekk ma jkun hemm l-ebda reġistrazzjoni? Ġenitur li jitlef xi ħadd mit-tfal tiegħu jista’ jiddeċiedi hu f’isimhom? 

ONOR. ROSIANNE CUTAJAR: Iva. Ir-reġistru huwa pjattaforma formali fejn qed tagħmel ix-xewqa tiegħek magħrufa dwar x’tixtieq li jsir b’ġismek wara mewtek. 

IĊ-CHAIRPERSON: Imma fin-nuqqas ta’ xewqa? 
ONOR. ROSIANNE CUTAJAR: Fin-nuqqas ta’ xewqa jiddeċiedu l-familjari jew in-next of kin tagħhom. 

ONOR. MARIA DEGUARA: Anke jekk ikun miktub fuq ir-reġistru n-next of kin jista’ jgħidlek li mhux se jiġi kremat. 

ONOR. ROSIANNE CUTAJAR: Eżatt għax dak mhuwiex legally binding. Il-Gvern m’għandux interess li jidħol bejn ix-xewqa … 

ONOR. MARIA DEGUARA: Min ikun warajh jiddeċiedi għalih. 

ONOR. ROSIANNE CUTAJAR: Però aħna dejjem nappellaw sabiex dak li jkun jirrispetta x-xewqa tal-individwu, jiġifieri ħafna minna tkellimna fuq il-fatt li l-familjarji jridu jirrispettaw ix-xewqa tal-individwu. Issa jekk huma ma jixtiequx l-urna bl-irmid id-dar tagħhom għandhom modi differenti kif jiddisponu mill-irmid imma l-importanti hu li l-familjari jsegwu x-xewqa tal-individwu għax dik hija wkoll turija ta’ rispett. Aħna qed ngħidu l-individwu jagħżel x’jiġri minn ġismu wara mewtu. 

IĊ-CHAIRPERSON: Għandek aktar kummenti?

ONOR. ROSIANNE CUTAJAR: L-ewwel nett jien ukoll ningħaqad mal-kollegi tiegħi u nifraħlek tax-xogħol kbir li tagħmel u nawguralek kull suċċess għas-snin li ġejjin. Il-kollegi tiegħi missew ħafna mill-punti li xtaqt insemmi imma għandi xi mistoqsijiet oħra li xtaqt nagħmillek. Naf li bħala servizz diġà toffruh għax aċċennajt għalih ftit ilu, u hawnhekk qiegħda nirriferi għall-parenting skills, imma l-mistoqsija tiegħi hija aktar diretta u xtaqt inkun naf jekk taħsibx li wasalx iż-żmien li dan ikun obbligatorju. Mela bħalma l-Knisja tobbliga lil dawk il-koppji li jiżżewġu bil-Knisja sabiex jagħmlu l-kors ta’ Kana, il-Gvern għandu jagħmel xi ħaġa simili għalmin ikun se jsir ġenitur? 

Ġaladarba nafu li qed ikollna diversi problemi li ħafna minnhom ġejjin minn nuqqas ta’ good parenting skills, il-Gvern għandu jinvesti ammont ta’ flus biex jagħmel dan il-kors għal kull ġenitur? Naturalment ħadd mhu espert fuq kif tkun ġenitur perfett u ma jeżistix guide book dwar kif tkun ġenitur tajjeb għax dak li tagħmel mat-tifel jaf ma jaħdimx mat-tifla u viċiversa imma għandna bħala Gvern nagħmlu dik l-imbutattura u bħal kull min għandu tarbija qed jingħata benefiċċji soċjali, torbot dan il-kors dwar il-parenting skills mal-ommijiet u l-missirijiet prospettivi? 

IS-SINJURA PAULINE MICELI: L-ewwel ħaġa li rrid ngħid hu li bħala Uffiċċju aħna ma noffrux servizzi. L-irwol tagħna huwa wieħed ta’ awareness raising fuq diversi issues u kważi kważi mill-punti kollha li qanqaltu, meta tħaffer issib li hija l-familja u l-ġenituri jew min qed irabbi t-tfal, u għalhekk b’mod partikolari jien niffoka ħafna fuq min qed irabbi t-tfal. Skużani tista’ terġa’ tgħidli x’kienet il-mistoqsija tiegħek? 

ONOR. ROSIANNE CUTAJAR: Jiena xtaqt inkun naf jekk taħsibx li għandhomx ikunu obbligatorji dawn.  

IS-SINJURA PAULINE MICELI: Fil-liġi l-ġdida tal-alternative care, li għadha għandkom hawnhekk il-Parlament, hemm miżuri importanti fejn il-Qorti tordna li l-ġenituri jmorru u jieħdu l-għajnuna u jingħataw parenting skills. 

ONOR. ROSIANNE CUTAJAR: Jien qed ngħid biex tantiċipa biex ma jkunx hemm potential problems. 

IS-SINJURA PAULINE MICELI: Iva naqbel imma l-Gvern irid jinvesti f’ħafna affarijiet biex anke ġenituri li jridu huma minn rajhom ifittxu l-għajnuna imma m’għandhomx il-mezzi, xorta jkunu jistgħu jieħdu parir. 

ONOR. ROSIANNE CUTAJAR: Niftakar li meta kont sindku konna noffru diversi korsijiet, fosthom fuq kif tmexxi l-familja fuq livell finanzjarju b’mod għaqli, u dejjem kienu jattendu għalihom dawk li l-inqas għandhom bżonn jattendu. Meta qed ngħid li għandu jkun obbligatorju qed ngħidha għax inħoss li, sfortunatament, min ifittex l-għajnuna mhux verament ikun dak li għandu bżonnha l-aktar. Nemmen li jekk din issir b’mod obbligatorju forsi nnaqqsu miċ-ċans li jkollna aktar problemi.  

IS-SINJURA PAULINE MICELI: Hija xi ħaġa ongoing għax meta jkollok trabi mod, meta jkollok tfal ta’ 10 snin mod u meta jkollok teenagers mod ieħor, jiġifieri l-ġenituri jridu support u hemmhekk naqbel li kull min kapaċi jagħti s-support lill-ġenituri tagħmilha ta’ bilfors minn qabel ma jkollhom it-tfal. Naħseb li dik tgħin. Il-Gvern diġà joffri servizz u aħna qed nimbottaw biex ikun hemm investiment ħalli l-ġenituri jingħataw aktar support u għajnuna fil-parenting. Hemmhekk se nibdew. Bil-liġi le. Naħseb li l-ġenituri, speċjalment f’dawk is-snin fejn ikunu ferħanin li se jkollhom tarbija, ħafna drabi jkunu lesti li jieħdu xi forma ta’ gwida imma ma tistax tagħmel kors u titilqu hekk. 
 
ONOR. ROSIANNE CUTAJAR: Nafu li l-birth rate hawn Malta hi dik li hi, u sfortunatament m’għandniex xi baby boom, imma nemmen li ħafna drabi nispiċċaw inkunu tard wisq meta noffru l-għajnuna għax il-problemi jkunu diġà telgħu fil-wiċċ. Pereżempju jaf għandek tfajla li nqabdet tqila kmieni u allura għandek l-aspett tal-età. Jaf għandek persuna li kellha problema bid-droga u issa se jkollha tarbija. Jew jaf għandek mara li diġà għandha t-tfal imma jaf qiegħda f’sitwazzjoni fejn she cannot cope with her baby. Jew ikollok ommijiet li għandhom tfal minn irġiel differenti u allura kif se timpatta t-trobbija tat-tarbija l-ġdida f’dak l-ambjent? Naf li tinstema’ daqsxejn ħarxa forsi li tagħmilha obbligatorja imma l-pajjiż għandu interess li in the long run ma jiżviluppawx problemi soċjali. Xi tgħidilna dwar dan?

ONOR. MARIA DEGUARA: Onor. Cutajar, naħseb hemmhekk għandek punt tajjeb għax jekk tagħmel a basic parental course obbligatorju, in-nies li jkunu qed jagħtu dan il-kors se jiġu in kuntatt mal-grupp kollu u jkunu jistgħu jindividwaw dawk il-koppji li forsi ‘l quddiem se jkollhom il-problemi. Min ikun imdorri fix-xogħol tagħna fl-ewwel nofs siegħa li tagħmel titkellem magħhom se tinduna li dak li jkun għandu bżonn l-għajnuna. Mela jekk rajt 50 koppja forsi se tindirizza żewġ koppji minnhom. L-oħrajn għamlu l-ewwel kors u daqshekk imma dawk li tara li ‘l quddiem se jkollhom problema twaqqafhom u tgħidilhom li issa se jagħmlu t-tieni kors. U bil-mod il-mod se ssib dawk il-koppji li jista’ ikollhom il-problemi u tantiċipahom. 

Naħseb li jkun punt validu ħafna li kieku nistgħu verament nidentifikaw dawn il-koppji biex ikollhom ongoing help avolja m’għandhomx bżonn għajnuna bħalissa imma b’dan il-mod tkun qiegħed tantiċipa. Meta jkollhom it-tfal tagħtihom aktar għajnuna u servizzi. Veru li mbagħad niġu għall-problema ta’ kemm hemm servizzi available imma għalhekk l-ewwel semmejt kif irid ikollna pjan ħolistiku. Permezz ta’ dan il-pjan qiegħed tnaqqas ħafna mill-problemi; qiegħed tindirizza dawk li diġà għandhom il-problemi biex ma tħallihomx iżiduhom. Naf li mhijiex xi ħaġa faċli ...   

IS-SINJURA PAULINE MICELI: Obbligatorja ma teżistix ħlief jekk ikun hemm il-fondi forsi jintroduċuh fl-isptar. Fil-fatt aħna qegħdin nipprovaw nipperswadu lill-Ministru għas-Saħħa sabiex jipprovdi dawn il-fondi u nibdew b’numru żgħir billi jiġu screened il-familji ġodda. Imbagħad irid isir investiment u hawnhekk naqbel magħkom li jrid ikun hemm investiment kbir. Jekk bħalissa hemm tal-Appoġġ qed jisimgħuna żgur li se jgħidu li għandhom bżonn aktar ħalli ma jkunx hemm waiting lists. Jekk jisimgħuk il-professjonisti se jistaqsuk mill-ewwel kemm se jħallas il-Gvern. Fil-fatt din niltaqgħu magħha wkoll. 

ONOR. MARIA DEGUARA: Dak jidħol mal-pjan ħolisitku ħalli tkun tista’ tekwilibra l-affarijiet. 

IS-SINJURA PAULINE MICELI: Waħda mid-diffikultajiet hija s-servizzi … 

ONOR. MARIA DEGUARA: Is-servizzi trid tħallas għalihom u dik hija normali. 

IS-SINJURA PAULINE MICELI: Pereżempju psikologi mal-Gvern ma japplikawx. 

ONOR. MARIA DEGUARA: Jekk il-Gvern iħallas bis-€7.50 fis-siegħa u l-oħrajn iħallsu bit-€25 u €35! Mhux għall-flus imma li żżomm kulħadd kuntent bix-xogħol li qed jagħmel basta jagħti servizz kif suppost. Jien dejjem ngħid talli tieħu trid tirrikumpensa, jiġifieri jekk verament ix-xogħol isir kif suppost, għala le? Ma naħsibx li jkun hemm oġġezzjoni li bniedem … 

IS-SINJURA PAULINE MICELI: Anke intom fil-Parlament tistgħu timbottaw dawn l-affarijiet. 

ONOR. ROSIANNE CUTAJAR: Anke pereżempju tara mara tqila li qiegħda tpejjep, għalija dik diġà it rings a bell - bħalma bdiet tgħid l-Onor. Deguara – għax allura din il-persuna mhux qiegħda tifhem li bid-deċiżjoni tagħha qiegħda timpatta ħażin lit-tarbija tagħha fil-ġuf, aħseb u ara la titwieled! Issa hawnhekk ma rridx niġġeneralizza għax naf li forsi l-vizzju tat-tipjip huwa b’saħħtu imma għalija tinkwetani jekk nara mara tqila u din qiegħda tpejjep. Jekk din mhux qiegħda tipproteġi lit-tarbija tagħha fil-ġuf iċ-chances huma li - mingħajr ma nagħmel sweeping statements – jkun hemm issues oħrajn relatati mat-trobbija. 

Inħoss li ħafna drabi l-piż jintefa’ fuq l-għalliema. Jien kont fil-klassi u l-ammont ta’ paper work li kien ikollna kien wieħed kbir. Ħafna drabi tant jinvolvi responsabilità x-xogħol tal-għalliema li meta tidentifika problemi li jkollhom it-tfal, umanament kważi jkun impossibbli li jkollok kuntatt kif tixtieq magħhom għax fl-istess ħin trid taqdi dak li hu mistenni minnek bħala paper work, trid tkun ta’ sostenn għat-tfal, eċċ. Imbagħad għandek l-indħil tal-ġenituri li jien esperjenzajtha kemm-il darba għax kont insegwi n-no homework policy u kien ikolli biżibilju ta’ ġenituri li jċempluli u jgħiduli għalfejn mhux qed nagħtihom komponiment kull ġimgħa! Inħoss li ħafna mill-piż imur fuq l-għalliema. Għalhekk dejjem semmejt - biex nallaċċja mal-idea tiegħi oriġinali - li rridu nibdew minn qabel għax jekk ir-responsabilità tkun shared bejn l-għalliem u l-ġenitur diġà inkunu qegħdin intaffu mill-problemi li għandhom l-għalliema fuqhom. 

IS-SINJURA PAULINE MICELI: Naqbel miegħek li l-għalliema ħafna drabi jispiċċaw b’ħafna responsabilità fuqhom u li din jitfgħuha fuqhom il-ġenituri u anke d-Dipartiment tal-Edukazzjoni. Aħna jkollna lmenti mill-għalliema wkoll u nagħmlu l-osservazzjonijiet tagħna għax meta dawn jitgħabbew b’ħafna kitba, se jitilfu mill-kuntatt dirett mat-tfal fil-klassi. Trid issib sistema fejn isir aktar tagħlim milli paper work. Qabel meta aħna konna qegħdin nitħarrġu konna ngħidu li hija xi ħaġa vokazzjonali, li trid tagħtihom pastoral care għax minn hemmhekk it-tfal jistgħu jitgħallmu ħafna u tkun tista’ tibni rapport li t-tfal jibqgħu japprezzawh għomorhom kollu. 

ONOR. ROSIANNE CUTAJAR: Il-problema hi li jkollok id-demands tal-professjoni. 

IS-SINJURA PAULINE MICELI: Dawn huma punti li tridu tqajmuhom mal-Ministeru jekk hemm bżonn. 

ONOR. ROSIANNE CUTAJAR: Ġieli jkollok lezzjoni waħda free fil-ġurnata u taf li hemm student li kien jidher daqsxejn inkwetat u tiġi bejn ħaltejn x’se tagħmel għax għandek biss 30 minuta free u f’dik in-nofs siegħa trid tiekol u trid tipprepara xi rapport. Jiġifieri mhux faċli li bil-ħin li għandek tagħti dak il-pastoral care wkoll għax ma tridx tonqos mill-professjoni tiegħek. Ma ninsewx li inti dejjem għandek watchdog jgħasses fuqek. 

IS-SINJURA PAULINE MICELI: Għandek raġun. 

ONOR. ROSIANNE CUTAJAR: Dak huwa punt ieħor għax xi kultant ma nħossx li l-professjonisti l-oħra ngħassuhom bl-istess mod li ngħassu lill-għalliema tagħna. Meta kont għadni ngħallem dik li jidħol is-surmast fil-klassi u joqgħod għal-lezzjoni - ma kien ikolli l-ebda problema dwar dan – kont ninterpretaha li dan qisu qiegħed hemm bħala watchdog biex joqgħod għassa ta’ x’qed isir fil-klassi. Forsi dak huwa argument ieħor li professjonisti oħrajn nagħtuhom il-fakultà u l-importanza ta’ professjonisti ...  

IS-SINJURA PAULINE MICELI: Tridu tagħmlu diskussjoni mal-MUT ukoll. Aħna tal-opinjoni li, l-ewwel nett, it-tfal jinstemgħu aktar fl-iskejjel u li t-tagħlim isir aktar wieħed fejn it-tfal jiġu involuti aktar u l-għalliema jingħataw ukoll vuċi.  

IĊ-CHAIRPERSON: Sinjura Miceli, nirringrazzjak tal-preżentazzjoni li għamiltilna. Wasalna fit-tmiem ta’ din id-diskussjoni bejn il-Kumitat Permanenti dwar l-Affarijiet Soċjali u l-Kumitat Permanenti dwar l-Affarijiet tal-Familja u min-naħa tagħna naġġornaw għal wara l-vakanzi tal-Għid. Nirringrazzjakom.

Fis-6.52 p.m. id-diskussjoni fuq is-suġġett ġiet fi tmiemha u l‑Kumitat aġġorna għal data u b’aġenda li jiġu komunikati aktar tard.  .

